ການເຕີບໃຫຍ່ຂອງວຽກງານໄອຍະການປະຊາຊົນ ໃນຂະບວນການສ້າງສາ ແລະ ປົກປັກຮັກສາປະເທດຊາດຂອງພວກເຮົາ
=========================

I.  ສະພາບການກຳເນີດ ແລະ ພາລະບົດບາດຂອງອົງການໄອຍະການປະຊາຊົນ
1. ການສ້າງຕັ້ງອົງການໄອຍະການປະຊາຊົນດ້ວຍສະພາບແວດລ້ອມ ແລະຄວາມຈຳເປັນດັ່ງນີ້: 
· ວັດຖຸປະສົງທີ່ພັກປະຊາຊົນປະຕິວັດລາວໄດ້ນຳພາຕໍ່ສູ້ປົດປ່ອຍຊາດແມ່ນເພື່ອເຮັດໃຫ້ປະຊາຊົນບັນດາເຜົ່າ ”ມີຄວາມຮັ່ງມີຜາສຸກ, ປະເທດຊາດມັ່ງຄັ່ງເຂັ້ມແຂງ, ສັງຄົມສາມັກຄີປອງດອງ ມີປະຊາທິປະໄຕ, ຍຸຕິທຳ ແລະ ສີວິໄລ; ສະນັ້ນ, ການຈັດຕັ້ງວຽກງານໄອຍະການ ຈິ່ງແມ່ນເຄື່ອງມືທີຈຳເປັນຂອງພັກ ໃນການຄຸ້ມຄອງລັດ, ຄຸ້ມຄອງສັງຄົມຕາມລະບຽບ ນັບແຕ່ມື້ສະຖາປະນາ ສາທາລະນະລັດ ປະຊາທິປະໄຕ ປະຊາຊົນລາວເປັນຕົ້ນມາ ເພື່ອແນ່ໃສ່ຮັກສາໝາກຜົນຂອງການປະຕິວັດ ຢູ່ໃນໄລຍະປົກປັກຮັກສາ ແລະ ສ້າງສາປະເທດຊາດ.
· ການປ່ຽນແປງໃໝ່ຢ່າງຮອບດ້ານ ແລະ ມີຫຼັກການຂອງພັກໃນປີ 1986 ໄດ້ເລັງທວງ “ ບູລະນະລັດສັງຄົມນິຍົມ ໃຫ້ມີຄວາມຄ່ອງຕົວ ແລະ ສັກສິດໃນການຄຸ້ມຄອງລັດ, ຄຸ້ມຄອງເສດຖະກິດ-ສັງຄົມດ້ວຍລັດຖະທຳມະນູນ ແລະ ກົດໝາຍເພື່ອເຮັດໃຫ້ລັດກາຍເປັນລັດຂອງປະຊາຊົນ, ໂດຍປະຊາຊົນ ແລະ ເພື່ອປະຊາຊົນຢ່າງແທ້ຈິງ” ;

· ມະຕິຂອງກອງປະຊຸມຄົບຄະນະຄັ້ງທີ 10 ສະໄໝທີ IV ຂອງພັກໄດ້ຊີ້ນໍາ “ຕ້ອງປະຕິບັດ ຢ່າງຖືກຕ້ອງ ພາລະບົດບາດ, ໜ້າທີ່ຂອງສະພາປະຊາຊົນ, ສະພາລັດຖະມົນຕີ ແລະ ບັນດາອົງການປົກປ້ອງກົດໝາຍ ເຊັ່ນ: ຕໍາຫຼວດ, ສານ, ໄອຍະການ, ພ້ອມກັນນັ້ນຕ້ອງ ບຸລະນະຮ່າງລັດຖະ ທຳມະນຸນ ແລະ ຄົ້ນຄວ້າ ອອກກົດໝາຍ, ກະກຽມ ສ້າງຮ່າງຄາດຄະເນ ກ່ຽວກັບການປະຕິຮູບທາງ ດ້ານບໍລິຫານ ຢ່າງເລິກເຊິ່ງ ກວ້າງຂວາງ ເພື່ອໃຫ້ສອດຄ່ອງ ກັບຄວາມຮຽກຮ້ອງຕ້ອງການ ລະດັບຄາດໝາຍໃນການພັດທະນາ ເສດຖະ ກິດ";
· ກອງປະຊຸມສະໄໝສາມັນຂອງສະພາປະຊາຊົນສູງສຸດຊຸດທີ II ໃນວັນທີ 23 ພະຈິກ ປີ 1989 ໄດ້ຮັບຮອງເອົາ ກົດໝາຍວ່າດ້ວຍອົງການໄອຍະການປະຊາຊົນແຫ່ງ ສປປ ລາວສະບັບທຳອິດ ແລະ ປະກາດ ໃຊ້ໂດຍດຳລັດຂອງປະທານປະເທດເລກທີ 05 ວັນທີ 9 ມັງກອນປີ 1990 ເປັນຂີດໝາຍປະຫວັດສາດສຳຄັນ ຂອງອົງການໄອຍະການ ປະຊາຊົນໄດ້ເຕີບໃຫ່ຍຂະຫຍາຍຕົວມາຮອດປະຈຸບັນນີ້ ພໍດີ 29 ປີ ( 09 /01/ 1990 -09 /01/ 2018 ).
· ວຽກງານໄອຍະການເປັນວຽກງານໜຶ່ງທີ່ສຳຄັນ, ປະກອບເຂົ້າໃນການຄຸ້ມຄອງລັດ, ຄຸ້ມຄອງເສດຖະກິດ-ສັງຄົມ ເພື່ອປົກປັກຮັກສາຜົນປະໂຫຽດຂອງລັດ, ສັງຄົມ, ສິດ ແລະ ຜົນປະໂຫຽດອັນຊອບທຳຂອງພົນລະເມືອງ, ຮັບປະກັນ ໃຫ້ສັງຄົມມີຄວາມສະຫງົບ, ຄວາມເປັນລະບຽບຮຽບຮ້ອຍ ແລະ ຍຸຕິທຳ: 
2. ພາລະບົດບາດ, ສິດ ແລະ ໜ້າທີ່ ຂອງອົງການໄອຍະການປະຊາຊົນ
· ພາລະບົດບາດຂອງອົງການໄອຍະການປະຊາຊົນ ນັບແຕ່ມື້ສ້າງຕັ້ງຈົນຮອດປະຈຸບັນ ແມ່ນນັບມື້ໄດ້ຮັບການຍົກສູງຂື້ນ ເຊັ່ນ:
 ມາດຕາ 72 ຂອງລັດຖະທຳມະນູນສະບັບທຳອິດ ແລະ ມາດຕາ 86 ຂອງລັດຖະທຳມະນູນສະບັບ ປີ2003 ໄດ້ກຳນົດວ່າ: ອົງການໄອຍະການປະຊາຊົນມີສິດ ແລະ ໜ້າທີ ຕິດຕາມກວດກາການເຄົາລົບກົດໝາຍຢ່າງຖືກຕ້ອງ ແລະ ເປັນເອກະພາບຢູ່ໃນທຸກກະຊວງ, ອົງການທຽບເທົ່າກະຊວງ, ອົງການທີ່ຂື້ນກັບລັດຖະບານ, ແນວລາວສ້າງຊາດ, ອົງການຈັດຕັ້ງມະຫາຊົນ, ອົງການຈັດຕັ້ງສັງຄົມ, ອົງການປົກຄອງທ້ອງຖິ່ນ, ວິສະຫະກິດ, ລັດຖະກອນ ແລະ ພົນລະເມືອງ;
ມາດຕາ 99 ຂອງລັດຖະທຳມະນູນ ສະບັບປັດຈຸບັນ ລ້ວນແຕ່ກຳນົດວ່າ: ອົງການໄອຍະການປະຊາຊົນ ແມ່ນອົງການຕິດຕາມກວດກາການເຄົາລົບກົດໝາຍ ແລະ ປະຕິບັດກົດໝາຍ ໃນຂອບເຂດທົ່ວປະເທດ, ປົກປ້ອງສິດຜົນປະໂຫຍດລັດ, ຂອງສັງຄົມ, ຜົນປະໂຫຍດອັນຊອບທຳຂອງປະຊາຊົນ ແລະ ສັ່ງຟ້ອງຜູ້ຖືກຫາຂື້ນສານຕາມກົດ  ໝາຍ.
ມາດຕາ 9 ກົດໝາຍວ່າດ້ວຍອົງການໄອຍະການປະຊາຊົນສະບັບປີ 2009 ແລະ ສະບັບປັດຈຸບັນໄດ້ກຳນົດໄວ້ວ່າ: ອົງການໄອຍະການປະຊາຊົນແມ່ນອົງການຕິດຕາມກວດກາລັດ, ມີພາລະບົດບາດ ຕິດຕາມ ກວດກາ ການເຄົາລົບ ແລະ ປະຕິບັດກົດໝາຍ ຂອງບັນດາກະຊວງ,ອົງການ, ແນວລາວສ້າງຊາດ, ອົງການຈັດຕັ້ງມະຫາຊົນ, ອົງການຈັດຕັ້ງສັງຄົມ, ອົງການ ປົກຄອງທ້ອງຖິ່ນ, ວິສາຫະກິດ, ພົນລະເມືອງເພື່ອໃຫ້ມີຄວາມຖືກຕ້ອງ ແລະ ເປັນເອກະພາບ ແລະ ສັ່ງຟ້ອງຜູ້ຖືກຫາຂຶ້ນສານ ຕາມກົດໝາຍ.
·  ສິດ ແລະ ໜ້າທີ່ຂອງອົງການໄອຍະການປະຊາຊົນ
1- ຕິດຕາມກວດກາການເຄົາລົບ ແລະ ການປະຕິບັດກົດໝາຍໃຫ້ຖືກຕ້ອງ ແລະ ເປັນເອກະພາບຂອງບັນດາ ກະຊວງ, ອົງການ, ແນວລາວສ້າງຊາດ, ອົງການຈັດຕັ້ງມະຫາຊົນ, ອົງການຈັດຕັ້ງສັງຄົມ,ອົງການປົກຄອງທ້ອງຖິ່ນ, ວິສາຫະກິດ ແລະ ພົນລະເມືອງ, ການຕິດຕາມນີ້ເອີ້ນວ່າການຕິດຕາມກວດກາທົ່ວໄປ;

2- ຕິດຕາມກວດກາການປະຕິບັດກົດໝາຍ ຂອງອົງການສືບສວນ-ສອບສວນ;

3- ດຳເນີນການສືບສວນ-ສອບສວນຄະດີໃດໜຶ່ງເປັນບາງສ່ວນ ຫຼື ທັງໝົດຕາມທີ່ກົດໝາຍກຳນົດໄວ້;

4- ສັ່ງຟ້ອງຜູ່ຖືກຫາຂຶ້ນສານ;

5- ຕິດຕາມກວດກາການປະຕິບັດກົດໝາຍ ໃນການດຳເນີນຄະດີຢູ່ສານ;

6- ຕິດຕາມກວດກາການປະຕິບັດຄຳສັ່ງ, ຄຳຊີ້ຂາດ, ຄຳຕັດສິນ, ຄຳພິພາກສາຂອງສານທີ່ໃຊ້ໄດ້ເດັດ ຂາດແລ້ວ;

7- ຕິດຕາມກວດກາການປະຕິບັດກົດໝາຍໃນສະຖານທີ່ກັກຕົວ, ສະຖານທີ່ກັກຂັງ, ສູນດັດສ້າງ, ຄ້າຍດັດສ້າງ ແລະ ສະຖານທີ່ປະຕິບັດມາດຕະການບັງຄັບອື່ນໆຂອງສານ;

8- ຕິດຕາມກວດກາການຄົ້ນຄວ້າ, ການສະເໜີ ແລະ ການຈັດຕັ້ງປະຕິບັດການໃຫ້ອະໄພຍະໂທດຕາມລັດ ຖະດຳລັດຂອງປະທານປະເທດ;

9- ປະສານສົມທົບກັບອົງການສືບສວນ-ສອບສວນ ແລະ ອົງການອື່ນໆທີ່ກ່ຽວຂ້ອງດຳເນີນການສະກັດກັ້ນ, ຕ້ານອາຊະຍາກຳ ຫຼື ການກະທຳຜິດ ແລະ ການລະເມີດກົດໝາຍອື່ນພ້ອມທັງລົບລ້າງບັນດາສາເຫດ ແລະ ເງື່ອນໄຂທີ່ ພາໃຫ້ການກະທຳ ຜິດເກີດຂຶ້ນ;

10- ຮື້ຟື້ນຄະດີຕາມກົດໝາຍໃນກໍລະນີມີຫຼັກຖານໃໝ່;

11- ປະຕິບັດສິດ ແລະ ໜ້າທີ່ອື່ນຕາມກົດໝາຍໄດ້ກຳນົດໄວ້.
II. ທາດແທ້ ຊົນຊັ້ນຂອງອົງການໄອຍະການປະຊາຊົນ

ການຈັດຕັ້ງວຽກງານໄອຍະການປະຊາຊົນ ແມ່ນບໍ່ສາມາດຕັດແຍກອອກຈາກ ການນຳພາຂອງພັກປະຊາຊົນປະຕິວັດລາວ ເຊິ່ງເປັນພັກຂອງຊົນຊັ້ນກຳມະກອນ-ຊາວນາ, ເຊິ່ງການນຳພາຂອງພັກແມ່ນສະແດງອອກ ຜ່ານການເຄື່ອນໄຫວຊີ້ນຳ-ນຳພາຂອງອົງຄະນະພັກອົງການໄອຍະການປະຊາຊົນສູງສຸດ, ບັນດາໜ່ວຍພັກທີ່ຂື້ນກັບອົງຄະນະພັກດັ່ງກ່າວ ຕະຫຼອດຮອດສະມາຊິກພັກແຕ່ລະສະຫາຍ. ມະຕິ ຂອງກອງປະຊຸມໃຫຍ່ຄັ້ງທີ 10 ຂອງພັກໄດ້ກຳນົດວ່າ: ພັກນໍາພາ ແລະ ຄຸ້ມຄອງລັດ, ຄຸ້ມຄອງສັງຄົມດ້ວຍກົດໝາຍ ໃນນີ້ ພັກມອບໝາຍໃຫ້ ອົງການໄອຍະການປະຊາຊົນ ຕິດຕາມກວດກາການເຄົາລົບກົດໝາຍ ແລະ ປະຕິບັດກົດໝາຍ ໃນຂອບເຂດທົ່ວປະເທດ, ປົກປ້ອງສິດຜົນປະໂຫຍດລັດ, ຊົນຊັ້ນກຳມະກອນ, ຜົນປະໂຫຍດອັນຊອບທຳຂອງປະຊາຊົນ ແລະ ສັ່ງຟ້ອງຜູ້ຖືກຫາຂື້ນສານຕາມກົດໝາຍ, ນີ້ແມ່ນທາດແທ້ຊົ້ນຊັ້ນຂອງອົງການໄອຍະການປະຊາຊົນ. ເນື້ອແທ້ກໍ່ແມ່ນເຄື່ອງມື ທີ່ຂາດບໍ່ໄດ້ຂອງພັກເຮົາ ໃນການປົກປັກຮັກສາໝາກຜົນຂອງການປະຕິວັດ ກໍຄືພາລະກິດປົກປັກຮັກສາ ແລະ ສ້າງສາປະເທດຊາດຂອງພວກເຮົາ. ເພາະວ່າ ແນວທາງຂອງພັກເຮົາ ແມ່ນສ້າງລັດເຮົາ ເປັນລັດແຫ່ງກົດໝາຍ: ເລີ່ມແຕ່ “ພັກນຳພາໂດຍກົດ    ໝາຍ”, “ລັດຄຸ້ມຄອງດ້ວຍກົດໝາຍ”, (ເຊິ່ງໄດ້ສ້າງເປັນແຜນແມ່ບົດລະດັບຊາດ) ແນໃສ່ສ້າງພື້ນຖານຂອງລະບອບເຮົາໃຫ້ໜັກແໜ້ນເຂັ້ມແຂງ ໂດຍອິງໃສ່ລັດຖະທຳມະນູນ ແລະກົດໝາຍ, ນີ້ແມ່ນແນວທາງທີ່ພັກເຮົາໄດ້ແລ້ວ: ນຳພາປະເທດເຮົາກ້າວຂື້ນສູ່ລະບອບສັງຄົມນິຍົມ ໂດຍມີການນຳພາ ແລະ ຄຸ້ມຄອງຕາມກົດໝາຍ. ແຕ່ການຄຸ້ມຄອງລັດ, ຄຸ້ມຄອງສັງຄົມ ກໍຕ້ອງເປັນໄປຕາມແນວທາງ ແລະ ຫຼັກການຂອງພັກ, ສະນັ້ນ ຜ່ານມາບໍ່ດົນນີ້, ພັກເຮົາໄດ້ຮັບຮອງເອົາມະຕິວ່າດ້ວຍ: “ການສົ່ງເສີມການຄຸ້ມຄອງລັດ, ຄຸ້ມຄອງສັງຄົມດ້ວຍກົດໝາຍ”. ມະຕິດັ່ງກ່າວນີ້ ແມ່ນໄດ້ກຳນົດບັນດາຫຼັກການພື້ນຖານຂອງພັກ ໃນການສົ່ງເສີມການຄຸ້ມຄອງລັດ, ຄຸ້ມຄອງສັງຄົມດ້ວຍກົດໝາຍ. ດັ່ງນັ້ນ, ພັກເຮົາ ຈິ່ງອິງໃສ່ອົງການໄອຍະການ, ໂດຍສະເພາະ ແມ່ນອົງການໄອຍະການປະຊາຊົນ ເປັນຜູ້ຕິດຕາມການ “ຄຸ້ມຄອງລັດ, ຄຸ້ມຄອງສັງຄົມດ້ວຍກົດໝາຍ” ຕາມພາລະບົດບາດ ທີ່ໄດ້ກຳນົດໄວ້ໃນລັດຖະທຳມະນູນ ແລະກົດໝາຍ. ເຊິ່ງມີແຕ່ອົງການດຽວເທົ່ານັ້ນ ທີ່ໄດ້ຮັບສິດດັ່ງນີ້, ຕິດຕາມ ແລ້ວຍັງບໍ່ພໍ, ຍັງມີສິດສັ່ງຟ້ອງຜູ້ຖືກຫາ ຫຼື ຜູ້ກະທຳຜິດ “ກົດໝາຍ” ຂື້ນໃຫ້ສານຕັດສິນ ແລະສານຈະທຳການດຳເນີນການພິຈາລະນາຕັດສິນໄດ້ນັ້ນ ກໍ່ຕໍ່ເມື່ອມີການ “ສັ່ງຟ້ອງຈາກອົງການໄອຍະການ” ເທົ່ານັ້ນ; ປະເທດອື່ນ ອາດມີອົງການອື່ນນອກເໜື່ອຈາກ ອົງການໄອຍະການ ທີ່ສາມາດທຳການກ່າວຜູ້ຖືກຫາໄດ້ ແຕ່ຢູ່ປະເທດເຮົາ ແມ່ນມີ ແຕ່ອົງການໄອຍະການເທົ່ານັ້ນ. ເມື່ອເປັນແນວ, ອົງການໄອຍະການ ຈິ່ງເປັນທີ່ເພິ່ງຂອງພັກ, ລັດ ແລະ ປະຊາຊົນບັນດາເຜົ່າ ໃນການປົກປ້ອງລະບອບການເມືອງຂອງປະຊາຊົນ ຕາມກົດໝາຍ, ປົກປ້ອງສິດຜົນປະໂຫຍດອັນຊອບທຳຂອງປະຊາຊົນ ຕາມກົດໝາຍ, ດັ່ງທີ່ທ່ານ ນາງ ປານີ ຢາທໍ່ຕູ້ ກຳມະການກົມການເມືອງສູນກາງພັກ, ປະທານສະພາແຫ່ງຊາດ ໄດ້ກ່າວຕອນໜຶ່ງ ຕໍ່ກອງປະຊຸມວຽກງານໄອຍະການທົ່ວປະເທດ ປະຈຳປີ 2018 ວ່າ “ພັກ-ລັດ, ສະພາປະຊາຊົນ ກໍຄືປະຊາຊົນບັນດາເຜົ່າ ແມ່ນອິງໃສ່ອົງການໄອຍະການປະຊາຊົນ ເປັນບ່ອນເພິ່ງແທ້ໆ. ດັ່ງນັ້ນ, ຂ້າພະເຈົ້າຫວັງວ່າ ຫຼັງຈາກກອງປະຊຸມໃນຄັ້ງນີ້ ພວກສະຫາຍຈະສືບຕໍ່ປັບປຸງພາຍໃນອົງການໄອຍະການປະຊາຊົນ ໃຫ້ມີຄວາມເຂັ້ມແຂງໜັກ   ແໜ້ນຮອບດ້ານ ເພື່ອເປັນທີ່ເພິ່ງທີ່ໄວ້ວາງໃຈຂອງປະຊາຊົນ ກໍຄືພົນລະເມືອງລາວ ໃນການປົກປ້ອງຄວາມຍຸຕິທໍາໃນສັງຄົມ ແລະປົກປ້ອງຜົນປະໂຫຍດຂອງຊາດ”
III.  ການເຕີບໃຫຍ່ຂະຫຍາຍຕົວ ແລະ ຜົນງານຂອງອົງການໄອຍະການປະຊາຊົນ:
1. ປະຫວັດແຫ່ງການເຕີບໃຫຍ່ຂະຫຍາຍຕົວ
1) ໄລຍະທີ 1 (ປີ 1975 –- 1990)
-
 ພາຍຫຼັງປະເທດຊາດໄດ້ຮັບການປົດປ່ອຍ ແລະ ລະບອບ ສາທາລະນະລັດ ປະຊາທິປະໄຕ ປະຊາຊົນລາວ ໃນວັນທີ 2 ຕຸລາ 1975, ພັກ ແລະ ລັດເຮົາໄດ້ຫັນການຄຸ້ມຄອງລັດ, ຄຸ້ມຄອງສັງຄົມດ້ວຍມະຕິຄຳສັງ, ເຊິ່ງໃນເບື່ອງຕົ້ນໄດ້ຖືເອົາ ຄຳສັງສະບັບເລກທີ 53/ນຍ, ລົງວັນທີ 15 ຕຸລາ 1976 ກ່ຽວກັບການຈັບຕົວ, ການສືບສວນ-ສອບສວນ ແລະການຕັດສິນຄະດີລົງໂທດ ຜູ້ກະທຳຜິດ ເປັນບ່ອນອິງໃນການເຄື່ອນໄຫວ ຂອງອົງການ ຕຸລາການ, ໃນໄລຍະດຽວກັນນັ້ນ ວຽກງານໄອຍະການກໍໄດ້ຮັບການຈັດຕັ້ງຂື້ນ ໂດຍໄດ້ສ້າງເປັນກົມໄອຍະການປະຊາຊົນ ສັງກັດຢູ່ກະຊວງຍຸຕິທຳ, ຢູ່ແຂວງ-ກຳແພງນະຄອນ ແມ່ນຂະແໜງໜຶ່ງທີ່ຂື້ນກັບພະແນກຍຸຕິທຳ, ສ່ວນຢູ່ຂັ້ນເມືອງ ໃນເວລານັ້ນ ແມ່ນຍັງກົງຈັກການຈັດຕັ້ງ ວຽກງງານໄອຍະການປະຊາຊົນ, ແຕ່ໄດ້ມອບໃຫ້ ປກສ ເມືອງເປັນຜູ້ເຮັດ ວຽກງານໄອຍະການເລີຍ.
-
ແຕ່ປີ 1983 - 1990 ວຽກງານໄອຍະການ ແມ່ນຂື້ນກັບການຄຸ້ມຄອງຊົ່ວຄາວຂອງສານປະຊາຊົນສູງສຸດ ຕາມມະຕິຕົກລົງສະບັບເລກທີ 74/ສປສ, ລົງວັນທີ 31 ພະຈິກ 1983, ໝາຍຄວາມວ່າ: ໃນຊ່ວງເວລາດັ່ງກ່າວນີ້
ວຽກງານໄອຍະການປະຊາຊົນ ແມ່ນສ່ວນໜຶ່ງຂອງສານປະຊາຊົນ ເຊິ່ງເຮັດໜ້າທີສັ່ງຟ້ອງຜູ້ຖືກຫາຂື້ນສານ ແລະ ຈຳແນກການກະທຳຜິດຕໍ່ສານ, ໃນໄລຍະດັ່ງກ່າວ ຈຶ່ງເອີ້ນວ່າ: ໄອຍະການສານ ຫຼື ສານໄອຍະການ. 
-
ກອງປະຊຸມສະໄໝສາມັນຂອງສະພາປະຊາຊົນສູງສຸດຊຸດທີ II ໃນວັນທີ 23 ພະຈິກ ປີ 1989 ໄດ້ຮັບຮອງເອົາ ກົດ  ໝາຍວ່າດ້ວຍອົງກນໄອຍະການປະຊາຊົນແຫ່ງ ສປປ ລາວ ສະບັບທຳອິດ ແລະ ປະກາດໃຊ້ໂດຍດຳລັດຂອງປະທານປະເທດເລກທີ 05 ວັນທີ 9 ມັງກອນປີ 1990 ເປັນຂີດໝາຍປະຫວັດສາດສຳຄັນຂອງອົງການໄອຍະການ ປະຊາຊົນໄດ້ເຕີບໃຫ່ຍຂະຫຍາຍຕົວມາຮອດປະຈຸບັນນີ້ ພໍດີ 29 ປີ ( 09 /01/ 1990 -09 /01/ 2018 ).
2)  ໄລຍະທີ 2 (ປີ1990 - ປັດຈຸບັນ)
· ໄລຍະແຕ່ປີ 1990 - 2003  ລະບົບການຈັດຕັ້ງຂອງອົງການໄອຍະການປະຊາຊົນແຫ່ງ ສປປ ລາວ ປະກອບດ້ວຍ: ອົງການໄອຍະການປະຊາຊົນສູງສຸດ, ອົງການໄອຍະການປະຊາຊົນແຂວງ, ນະຄອນຫຼວງ, ອົງການໄອຍະການປະຊາຊົນເມືອງ, ອົງການໄອຍະການທະຫານ.

· ໄລຍະແຕ່ປີ 2003 - 2009 ລະບົບກົງຈັກການຈັດຕັ້ງຂອງອົງການໄອຍະການປະຊາຊົນແຫ່ງ ສປປ ລາວ ໄດ້ມີ ການສ້າງຕັ້ງອົງການໄອຍະການປະຊາຊົນຂັ້ນອຸທອນຢູ່ສາມພາກ: ພາກເໜືອ, ພາກກາງ ແລະ ພາກໃຕ້ເພື່ອໃຫ້ມີຄວາມ ສອດຄ່ອງກັບການຫັນປ່ຽນຈາກການດຳເນີນຄະດີຈາກສອງຂັ້ນມາເປັນສາມຂັ້ນ (ຂັ້ນຕົ້ນ, ຂັ້ນອຸທອນ ແລະ ຂັ້ນລົບລ້າງ).

· ໄລຍະແຕ່ປີ 2009 - 2018 ລະບົບກົງຈັກການຈັດຕັ້ງອົງການໄອຍະການປະຊາຊົນແຫ່ງ ສປປ ລາວ ໄດ້ມີການ ໂຮມເອົາບັນດາອົງການໄອຍະການປະຊາຊົນເມືອງມາສ້າງຕັ້ງອົງການໄອຍະການປະຊາຊົນເຂດ 43 ເຂດໃນທົ່ວປະເທດ ແລະ ປັບປຸງອົງການໄອຍະການປະຊາຊົນຂັ້ນອຸທອນຢູ່ສາມພາກເປັນອົງການໄອຍະການ ປະຊາຊົນພາກມີສິດຕິດຕາມກວດກາ ການ ດຳເນີນຄະດີເປັນຂັ້ນລົບລ້າງບັນດາຄະດີທີ່ເປັນຂັ້ນຕົ້ນຢູ່ເຂດ ແລະ ເປັນຂັ້ນ ອຸທອນຢູ່ແຂວງ; ນອກຈາກນັ້ນ ໄດ້ສ້າງຕັ້ງຄະນະກຳມະການໄອຍະການປະຊາຊົນ, ເຊິ່ງປະຈຸບັນ ລະບົບການຈັດຕັ້ງຂອງ ອົງການໄອຍະການ ປະຊາຊົນ ແຫ່ງ ສປປ ລາວ ລວມມີ ອົງການໄອຍະການປະຊາຊົນສູງສຸດ, ອົງການໄອຍະການປະຊາຊົນພາກ, ອົງການ ໄອຍະການປະຊາຊົນແຂວງ, ນະຄອນຫຼວງ, ອົງການໄອຍະການປະຊາຊົນເຂດ ແລະ ອົງການ ໄອຍະການທະຫານ.
2. ຜົນງານອັນພົ້ນເດັ່ນບາງປະການຂອງອົງການໄອຍະການປະຊາຊົນທີ່ຜ່ານມາ
ຕະຫຼອດໄລຍະ 29 ປີ ຜ່ານມາ, ອົງການໄອຍະການປະຊາຊົນ ໄດ້ເຕີບໃຫຍ່ຂະຫຍາຍຕົວ ແລະ ເຂັ້ມແຂງທາງດ້ານປະລິມານ ແລະ ຄຸນນະພາບ, ແລະ ຮັບປະກັນໄດ້ທາງດ້ານຄຸນທາດການເມືອງ ແລະ ວິຊາສະເພາະ ຂອງພະນັກງານ-ລັດຖະກອນ. ອັງການໄອຍະການປະຊາຊົນ ຜ່ານຜ່າບັນດາຄວາມຫຍຸ້ງຍາກ ແລະ ອຸປະສັກນາໆປະການ ທາມກາງສະພາບແວດລ້ອມພາກພື້ນ ແລະ ສາກົນໄດ້ຜັນແປໄປຢ່າງສະຫຼັບຊັບຊ້ອນ ມີທັງຂໍ້ສະດວກ ແລະ ຂໍ້ຫຍຸ້ງຍາກທົດສອບຫຼາຍປະການ, ເປັນຕົ້ນແມ່ນຄວາມຫຍຸ້ງຍາກທາງດ້ານເສດຖະກິດ, ໄພທຳມະຊາດ, ປະກົດການຫຍໍ້ທໍ້ໃນສັງຄົມ ແລະ ອື່ນໆ, ແຕ່ພາຍໃຕ້ການຊີ້ນຳຢ່າງໃກ້ສິດຂອງກົມການເມືອງສູນກາງພັກ, ຄະນະປະຈຳສະພາແຫ່ງຊາດ ແລະ ລັດຖະບານ ພວກເຮົາສາມາດຍາດໄດ້ຜົນສຳເລັດອັນສຳຄັນຫຼາຍປະການດັ່ງນີ້: 
1) ການສຶກສາອົບຮົມການເມືອງ-ນຳພາແນວຄິດ
ຄະນະພັກໄດ້ຖືເອົາວຽກງານການເມືອງແນວຄິດເປັນກົກ, ໄດ້ເພີ່ມທະວີວຽກງານການເມືອງ-ນໍາພາແນວຄິດ ໂດຍເອົາໃຈໃສ່ຄົ້ນຄວ້າເຊື່ອມຊຶມ ແນວທາງນະໂຍບາຍຂອງພັກ, ກົດ ໝາຍຂອງລັດ ເປັນຕົ້ນ ເຊື່ອມຊຶມມະຕິຄົບຄະນະບໍລິຫານງານສູນກາງພັກ ຄັ້ງທີ 3,​ 4, 5 ແລະ 6 ສະໄໝທີ X ແລະ ມະຕິກອງປະຊຸມສະພາແຫ່ງຊາດ ສະບັບເລກທີ 013/ສພຊ, ລົງວັນທີ 25/11/2016, ສະບັບເລກທີ 012/ສພຊ, ລົງວັນທີ 22/6/2017 ແລະ ສະບັບເລກທີ 080/ສພຊ, ລົງວັນທີ 17/11/2017, ມະຕິກອງປະຊຸມໃຫຍ່ສະມາຊິກພັກຄັ້ງທີ IV ຂອງອົງຄະນະພັກອົງການໄອຍະການປະຊາຊົນສູງສຸດ, ທັງຢູ່ຂັ້ນສູນກາງ ແລະ ທ້ອງຖິ່ນ ໄດ້ຈັດຕັ້ງການປາຖະກະຖາ ເນື່ອງໃນວັນສໍາຄັນຂອງພັກ, ຂອງຊາດ ແລະ ສາກົນ, ໃນນີ້ ຢູ່ອົງການໄອຍະການປະຊາຊົນສູງສຸດ ໄດ້ຈັດຕັ້ງປາຖະກະຖາ 08 ຄັ້ງ, ມີຜູ້ເຂົ້າຮ່ວມທັງໝົດ 5.993 ເທື່ອຄົນ, ຍິງ 2.283 ເທື່ອຄົນ, ໄດ້ສໍາເລັດການເປີດບັ້ນດໍາເນີນຊີວິດການເມືອງປັບປຸງປົວແປງພາຍໃນພັກ, ປະເມີນຜົນການກໍ່ສ້າງໜ່ວຍພັກເຂັ້ມແຂງ-ຮູ້ນໍາພາຮອບດ້ານ ແລະ ການປະຕິບັດຂໍ້ແຂ່ງຂັນ 3 ມີ 4 ຮັບປະກັນ ທີ່ອົງການໄອຍະການປະຊາຊົນສູງສຸດ ວາງອອກ, ປະຕິບັດລະບອບຮ່ວມຊີວິດຂອງການຈັດຕັ້ງພັກ, ລັດ ແລະ ອົງການຈັດຕັ້ງມະຫາຊົນ ປະຈໍາເດືອນ, ໄຕມາດ ແລະ ປະຈໍາປີ ເປັນບ່ອນສຶກສາອົບຮົມການເມືອງ-ນໍາພາແນວຄິດ, ຕິດຕາມກວດກາຊຸກຍູ້ກໍ່ສ້າງພະນັກງານ, ສະມາຊິກພັກ ແນໃສ່ປັບປຸງຄຸນທາດການເມືອງ, ຄຸນສົມບັດ, ສິນທໍາປະຕິວັດ, ຈັນຍາບັນ, ຈັນຍາທໍາ  ບົນພື້ນຖານນັ້ນ ເຫັນໄດ້ວ່າ: ສະມາຊິກພັກ ແລະ ພະນັກງານ-ລັດຖະກອນ ສ່ວນຫຼາຍມີແນວຄິດການເມືອງໜັກແໜ້ນ, ເຊື່ອໝັ້ນຕໍ່ການນໍາພາຂອງພັກ, ເປັນເຈົ້າການປະຕິບັດພາລະບົດບາດ, ສິດ ແລະ ໜ້າທີ່ ສໍາເລັດຜົນເປັນຢ່າງດີ, ເດັດດ່ຽວຕີຖອຍປະກົດການຫຍໍ້ທໍ້ ກໍຄືເຮັດໃຫ້ການຄົ້ນຄວ້າແກ້ໄຂຄະດີ ຖືກຕ້ອງ, ໂປ່ງໃສ ແລະ ຍຸຕິທໍາ ຕາມກົດໝາຍ.
2) ການປັບປຸງບູລະນະກົງຈັກການຈັດຕັ້ງ ແລະ ການພັດທະນາບຸກຄະລາກອນ
· ການບູລະນະກົງຈັກການຈັດຕັ້ງ
ກົງຈັກການຈັດຕັ້ງຂອງອົງການໄອຍະການປະຊາຊົນແຕ່ລະຂັ້ນກໍ່ໄດ້ຮັບການປັບປຸງໃນແຕ່ລະໄລຍະຄື: ຢູ່ຂັ້ນ ສູນກາງ ກົງຈັກການຈັດຕັ້ງປີ 1990 ປະກອບມີພຽງສອງກົມ: ກົມບໍລິຫານ ແລະ ກົມວິຊາການ; ມາຮອດປີ 2014 ໄດ້ຂະຫຍາຍເປັນ: 1 ຫ້ອງການ, 7 ກົມ ແລະ ສະຖາບັນຄົ້ນຄວ້າ ແລະ ຝຶກອົບຮົມໄອຍະການ, ອົງການໄອຍະການ ປະຊາຊົນທ້ອງຖິ່ນປະກອບມີ: 3 ອົງການໄອຍະການປະຊາຊົນພາກ, 17 ອົງການໄອຍະການປະຊາຊົນແຂວງ,1 ອົງການໄອຍະການປະຊາຊົນ ນະຄອນຫຼວງ ແລະ 39 ອົງການໄອຍະການປະຊາຊົນເຂດ; ມາຮອດປັດຈຸບັນກົງຈັກການຈັດຕັ້ງ ຂອງອົງການໄອຍະການປະຊາຊົນ ແຕ່ລະຂັ້ນກໍ່ໄດ້ຮັບການຂະຫຍາຍ ແລະ ປັບປຸງໃຫ້ເປັນລະບົບຄົບຊຸດກ່ວາເກົ່າ ຄື: ອົງການໄອຍະການປະຊາຊົນສູງສຸດ ປະກອບມີ: 1 ຫ້ອງການ, 8 ກົມ ແລະ ສະຖາບັນຄົ້ນຄວ້າ ແລະ ຝຶກອົບຮົມໄອຍະການ, ອົງການໄອຍະການ ປະຊາຊົນທ້ອງຖິ່ນປະກອບມີ: 3 ອົງການໄອຍະການປະຊາຊົນພາກ, 18 ອົງການໄອຍະການປະຊາຊົນແຂວງ,1 ອົງການໄອຍະການປະຊາຊົນ ນະຄອນຫຼວງ ແລະ 43 ອົງການໄອຍະການປະຊາຊົນເຂດ (ສ້າງເພີ່ມອີກ 4 ເຂດ ຄື: ເຂດ 4 ແຂວງສະຫວັນນະເຂດ, ເຂດ 1 ແຂວງໄຊສົມບູນ, ເຂດ 3 ແຂວງຫົວພັນ, ແລະ ເຂດ 3 ແຂວງຈຳປະສັກ). ຢູ່ອົງການໄອຍະການປະຊາຊົນທ້ອງຖິ່ນປະກອບມີ: ບັນດາພະແນກ, ຂະແໜງ, ໜ່ວຍງານ ຕາມພາລະບົດບາດ, ສິດ ແລະ ໜ້າທີ່ຂອງອົງການ ໄອຍະການປະຊາຊົນ ແຕ່ລະຂັ້ນທີ່ກົດໝາຍ ກຳນົດໄວ້. 
· ການພັດທະນາບຸກຄະລາກອນ
ການພັດທະນາຖັນແຖວພະນັກງານຂອງອົງການໄອຍະການປະຊາຊົນໃນໄລຍະ 29 ປີ ຜ່ານມາໄດ້ມີການຂະ ຫຍາຍຕົວທາງດ້ານຈຳນວນ ແລະ ຄຸນນະພາບ, ຊຶ່ງສະແດງອອກໃນແຕ່ລະໄລຍະດັ່ງນີ້:


ໃນປີ 1990 ພະນັກງານອົງການໄອຍະການປະຊາຊົນມີພຽງ 330 ຄົນໃນນັ້ນຢູ່ຂັ້ນສູນກາງ 18 ຄົນ, ຢູ່ຂັ້ນທ້ອງຖິ່ນ 312 ຄົນ. ຮອດປີ 2010 ທົ່ວລະບົບອົງການໄອຍະການປະຊາຊົນມີພະນັກງານທັງໝົດ 957 ຄົນ, ຍິງ 231 ຄົນທຽບກັບປີ 1990 ເພີ່ມເກືອບ 3 ເທົ່າຕົວ ໃນນັ້ນອົງການໄອຍະການປະຊາຊົນສູງສຸດ 110 ຄົນ, ຍິງ 36 ຄົນ, ອົງການໄອຍະການ ປະຊາຊົນພາກ 3 ພາກ ມີ 84 ຄົນ, ຍິງ 26 ຄົນ, ອົງການໄອຍະການປະຊາຊົນແຂວງ ແລະ ເຂດ 664 ຄົນ, ຍິງ 165 ຄົນ.  ມາ​ຮອດ ​​​ປີ 2014 ພະນັກງານທີ່​ສັງກັດ​ຢູ່​ອົງການ​ໄອ​ຍະ​ການ​ປະຊາຊົນ​ໃນ​ທົ່ວ​ປະ​ເທດ​ມີ​ຈຳນວນ​ທັງ​ໝົດ 1.​​584 ຄົນ, ຍິງ 531  ຄົນ​ເພີ່ມ​ຂຶ້ນ 66 % ທຽບ​ໃສ່​ປີ 2009,​ໃນ​ນີ້​ຮຽນ​ຈົບ​ກົດໝາຍ​ຊັ້ນ​ສູງ​ຂຶ້ນ​ເມືອກ​ວມ 71,27 %. ພະນັກງານ ສັງ​ກັດຢູ່​ອົງການໄອຍະ​ການ​ປະຊາຊົນ​ແຂວງ, ນະຄອນຫຼວງ 510  ຄົນ, ຍິງ 202  ຄົນ, ກວມ 32,19 % ແລະ ສັງ​ກັດ​ຢູ່ອົງການ​ໄອ​ຍະ​ການ​ປະຊາຊົນ​ເຂດ 760 ຄົນ, ຍິງ 214 ຄົນ, ກວມ 47,97 %. ມາຮອດປັດຈຸບັນ ອົງການໄອຍະການປະຊາຊົນທົ່ວປະເທດ ມີພະນັກງານຈຳນວນທັງໝົດ 1683 ທ່ານ, ຍິງ 602 ທ່ານ ທຽບໃສ່ປີ 2014 ເພີ່ມຂື້ນ 6%; ໃນ​ນີ້​ຮຽນ​ກົດໝາຍ​ຊັ້ນ​ສູງ​ຂຶ້ນ​ໄປ ຈຳນວນ 1.278 ຄົນ, ກ​ວມ 75,93 %(ທຽບໃສ່ປີ2014 ເພີ່ມຂື້ນ 4,66%) . ພະນັກງານສັງກັດຢູ່ອົງການໄອຍະການປະຊາຊົນສູງສຸດ ມີ: 234, ຍິງ 602 ທ່ານ, ອົງການໄອຍະການປະຊາຊົນພາກ 3 ພາກ ມີ: 97 ທ່ານ, ຍິງ 32 ທ່ານ, ອົງການໄອຍະການປະຊາຊົນນະຄອນຫຼວງ ມີ: 165 ທ່ານ, ຍິງ 64 ທ່ານ; ອົງການໄອຍະການປະຊາຊົນເຂດ 43 ເຂດ ມີ: 811 ທ່ານ, ຍິງ 263 ທ່ານ.
ພ້ອມກັນນັ້ນ ອົງການໄອຍະການທະຫານກໍໄດ້ຮັບການພັດທະນາດ້ານບຸກຄະລາກອນທັງຈຳນວນ ແລະ ຄຸນນະພາບ ສະແດງອອກປີ 1993 ອົງການໄອຍະການທະຫານຂັ້ນສູງມີພຽງແຕ່ 10 ຄົນຈາກນັ້ນອີງໃສ່ຄວາມຮຽກ ຮ້ອງຕ້ອງການ ຂອງໜ້າທີ່ການເມືອງກົງຈັກການຈັດຕັ້ງຂອງອົງການໄອຍະການທະຫານໃນທົ່ວປະເທດ (ຂັ້ນກອງພົນ, ກອງພັນໃຫຍ່, ກອງ ບັນຊາການທະຫານນະຄອນຫຼວງ, ແຂວງ) ຈຳນວນພະນັກງານໄອຍະການທະຫານໃນທົ່ວປະ ເທດໄດ້ເພີ່ມຂຶ້ນຮອດ 118 ຄົນໃນປີ 2003. ມາຮອດປີ 2009 ພະນັກງານໄອຍະການທະຫານມີ 163 ຄົນ, ທຽບໃສ່ປີ 2003 ເພີ່ມຂຶ້ນ38%. ໃນປີ 2014  ຈຳນວນພະນັກງານທັງໝົດ 232 ຄົນ, ຍິງ 22 ຄົນທຽບໃສປີ 2009 ເພີ່ມ 61%. ມາຮອດປັດຈຸບັນ ອົງການໄອຍະການທະຫານ ມີພະນັກງານທະຫານຈຳນວນທັງໝົດ 314 ຄົນ, ຍິງ 49 ຄົນ ທຽບໃສ່ ປີ 2014 ເພີ່ມຂື້ນ 35%.
3) ການຕິດຕາມກວດກາການເຄົາລົບ ແລະ ປະຕິບັດກົດໝາຍ ແລະ ການສັ່ງຟ້ອງຜູ້ຖືກຫາຂຶ້ນສານຕາມກົດໝາຍ

ໂດຍປະຕິບັດຕາມພາລະບົດບາດ, ສິດ ແລະ ໜ້າທີ່ຕາມທີ່ໄດ້ກໍານົດໄວ້ໃນກົດໝາຍວ່າດ້ວຍອົງການໄອຍະການ ປະຊາຊົນອົງການໄອຍະການປະຊາຊົນແຕ່ລະຂັ້ນໄດ້ເອົາໃຈໃສ່ ປະຕິບັດໜ້າທີ່ຂອງຕົນໃນການຕິດຕາມກວດກາການ ປະຕິ ບັດກົດໝາຍ ເຊັ່ນ ການຕິດຕາມກວດກາທົ່ວໄປ; ການຕິດຕາມການປະຕິບັດກົດໝາຍຂອງອົງການສືບສວນ- ສອບສວນ; ການສັ່ງຟ້ອງຄະດີຂຶ້ນສານ;ການຕິດຕາມກວດກາການປະຕິບັດກົດໝາຍໃນການດຳເນີນຄະດີຢູ່ສານ; ການຕິດຕາມກວດກາການ ປະຕິບັດກົດໝາຍໃນການປະຕິບັດຄຳຕັດສິນຂອງສານ, ການຕິດຕາມກວດກາການປະຕິ ບັດກົດໝາຍໃນສະຖານທີ່ກັກຕົວ, ສະຖານທີ່ກັກຂັງ, ສູນດັດສ້າງ, ຄ້າຍດັດສ້າງ. 
·  ການຕິດຕາມກວດກາທົ່ວໄປ
ອົງການໄອຍະການປະຊາຊົນທຸກຂັ້ນ ໄດ້ຕັ້ງໜ້າຍົກສູງຄຸນນະພາບການຕິດຕາມກວດກາການປະຕິບັດກົດໝາຍ ເປັນຕົ້ນແມ່ນລົງຕິດຕາມກວດກາການປະຕິບັດໜ້າທີ່ ຂອງອົງການໄອຍະການປະຊາຊົນຂັ້ນລຸ່ມເປັນປົກກະຕິ ໄປຄຽງຄູ່ກັບການຕິດຕາມກວດກາການເຄົາລົບ ແລະ ການປະຕິບັດກົດໝາຍຂອງກະຊວງ-ອົງການ ແລະ ອົງການປົກຄອງທ້ອງຖິ່ນຈໍານວນໜຶ່ງ ໂດຍການ ຕິດຕາມກວດກາການອອກ ແລະ ການນໍາໃຊ້ນິຕິກໍາຕ່າງໆ ຂອງພາກສ່ວນທີ່ກ່ຽວຂ້ອງ, ຜ່ານການຕິດຕາມກວດກາ ເຫັນໄດ້ວ່າ ກະຊວງ-ອົງການ ແລະ ອົງການປົກຄອງທ້ອງຖິ່ນ ກໍຄືປະຊາຊົນບັນດາເຜົ່າ ສ່ວນຫຼາຍໄດ້ຍົກສູງສະຕິເຄົາລົບ ແລະ ປະຕິບັດກົດໝາຍດີຂຶ້ນ, ທັງນີ້ການປະກາດໃຊ້ກົດໝາຍ ແລະ ບັນດານິຕິກໍາໃຕ້ກົດໝາຍນັບມື້ນັບເປັນລະບົບຮັດກຸມ ຊຶ່ງກວມໄປເຖິງຫຼາຍຂົງເຂດຊີວິດ-ສັງຄົມ ເປັນການຕອບສະໜອງຄວາມຮຽກຮ້ອງຕ້ອງການຂອງການພັດທະນາເສດຖະກິດ-ສັງຄົມ ທີ່ນັບມື້ ນັບຂະຫຍາຍຕົວ, ພ້ອມກັນນັ້ນການໂຄສະນາເຜີຍແຜ່ກົດໝາຍນັບທັງການບໍາລຸງກົດໝາຍໄລຍະສັ້ນ ໃຫ້ແກ່ພະນັກງານຫຼັກແຫ່ຼງຢູ່ຂັ້ນທ້ອງຖິ່ນ ກໍດໍາເນີນໄປປົກກະຕິ.

ນອກຈາກນີ້ ຍັງໄດ້ປະກອບບຸກຄະລາກອນ ທັງຂັ້ນສູນກາງ ແລະ ທ້ອງຖິ່ນ ເຂົ້າເປັນຄະນະສະເພາະກິດຮ່ວມກັບອົງການກວດກາພັກ-ລັດ , ກະຊວງການເງິນ, ກະຊວງປ້ອງກັນຄວາມສະຫງົບ, ກະຊວງກະສິກໍາ ແລະ ປ່າໄມ້ ເພື່ອຕິດຕາມກວດກາການປະຕິບັດກົດໝາຍ ແລະ ນິຕິກໍາໃຕ້ກົດໝາຍຂອງບັນດາກະຊວງ, ອົງການດັ່ງກ່າວ, ການຂຶ້ນບັນຊີເຕົ້າໂຮມຊັບສິນທີ່ສານຕັດສິນຮິບເປັນຂອງລັດ ແລະ ບັນຫາອື່ນ.
·  ການຕິດຕາມກວດກາການປະຕິບັດກົດໝາຍຂອງອົງການສືບສວນ-ສອບສວນ


ອົງການໄອຍະການປະຊາຊົນທຸກຂັ້ນ ໄດ້ເອົາໃຈໃສ່ຕິດຕາມກວດກາການປະຕິບັດກົດໝາຍຂອງອົງການສືບສວນ-ສອບສວນ, ຕິດຕາມກວດກາໃນແຕ່ລະຂັ້ນຕອນຂອງການດໍາເນີນຄະດີອາຍາ ຕາມທີ່ໄດ້ກໍານົດໄວ້ໃນກົດໝາຍ, ໂດຍສະເພາະ ການນໍາໃຊ້ວິທີການສືບສວນ-ສອບສວນ, ການນໍາໃຊ້ມາດຕະການສະກັດກັ້ນ ໃນການດໍາເນີນຄະດີອາຍາ,​ ໄລຍະຜ່ານມາ ມີກົນໄກການປະສານງານ ຢ່າງເປັນລະບົບ ແລະ ຄ່ອງຕົວດີຂຶ້ນ, ການນໍາໃຊ້ມາດຕະການຕ່າງໆ ສອດຄ່ອງກັບລັກສະນະຂອງການກະທໍາຜິດ ເຊັ່ນ ໃນໄລະຍະ 2 ປີ ຜ່ານມາ, ໄດ້ອອກຄໍາສັ່ງເປີດການສືບສວນ-ສອບສວນ 669 ສະບັບ, ອອກຄໍາສັ່ງຍຶດ ແລະ ອາຍັດຊັບ 123 ສະບັບ, ອອກຄໍາສັ່ງກວດຄົ້ນເຄຫາສະຖານ 2.564 ສະບັບ, ໄດ້ອອກຄໍາສັ່ງຈັບຕົວ 4.536 ສະບັບ, ອອກຄໍາສັ່ງກັກຂັງພາງ 20.123 ສະບັບ, ອອກຄຳສັ່ງຕໍ່ກຳນົດເວລາກັກຂັງພາງ 13.302 ສະບັບ, ອອກຄໍາສັ່ງປ່ອຍຕົວພາງ 1.762 ສະບັບ, ອອກຄໍາສັ່ງປ່ອຍຕົວກ່ອນກໍານົດ 296 ສະບັບ, ອອກຄໍາແນະນໍາກ່ຽວກັບການດໍາເນີນຄະດີອາຍາ 2.356 ສະບັບ; ສະເພາະໄລຍະ  ເດືອນ 1 ຫາ ເດືອນ 9 ປີ 2018 ທີ່ຜ່ານມານີ້,  ອົງການໄອຍະການປະຊາຊົນ ໄດ້ອອກມາດຕະການສະກັດກັ້ນ ຕາມການສະເໜີຂອງອົງການສືບສວນ-ສອບສວນ ເຊັ່ນ ອອກຄໍາສັ່ງຈັບຕົວ 1.494 ສະບັບ, ອອກຄໍາສັ່ງກັກຂັງພາງ 5.887 ສະບັບ, ອອກຄໍາສັ່ງປ່ອຍຕົວພາງ 539 ສະບັບ. ນອກຈາກນັ້ນ, ຍັງອອກຄໍາແນະນໍາກ່ຽວກັບການດໍາເນີນຄະດີອາຍາ 805 ສະບັບ.
·  ການຕິດຕາມກວດກາການປະຕິບັດກົດໝາຍໃນການດໍາເນີນຄະດີຢູ່ສານ
ປະສານສົມທົບກັບສານປະຊາຊົນ ໃນການຄົ້ນຄວ້າອອກຂໍ້ກໍານົດ, ລະບຽບການໃນການເຂົ້າຮ່ວມຕິດຕາມກວດກາຂອງໄອຍະການປະຊາຊົນໃນການດຳເນີນຄະດີຢູ່ສານ ແລະ ການເຂົ້າຮ່ວມປະຊຸມສານ 3 ຂັ້ນ ຄື: ຂັ້ນຕົ້ນ, ຂັ້ນອຸທອນ ແລະ ຂັ້ນລົບລ້າງ ລວມທັງຄະດີແພ່ງ ແລະ ຄະດີອາຍາ. ໃນນັ້ນໄດ້ສ້າງຄໍາແນະນໍາຮ່ວມ ລະຫວ່າງ ຫົວໜ້າອົງການໄອຍະການປະຊາຊົນສູງສຸດ ແລະ ປະທານສານປະຊາຊົນສູງສຸດ ສະບັບເລກທີ 001/ອອປສ,​ ລົງວັນທີ 12 ມັງກອນ 2017 ວ່າດ້ວຍການດໍາເນີນຄະດີແພ່ງ,​ ແຮງງານ, ການຄ້າ, ຄອບຄົວ ແລະ ເດັກ ຢູ່ສານຂັ້ນຕົ້ນ. ໄດ້ສ້າງຄວາມເຂັ້ມແຂງໃຫ້ແກ່ພະນັກງານໄອຍະການປະຊາຊົນ ແຕ່ລະຂັ້ນໃນການຕິດຕາມກວດກາການດໍາເນີນຄະດີຢູ່ສານ ແລະ ການເຂົ້າຮ່ວມປະຊຸມສານ ສາມາດປະຕິບັດພາລະບົດບາດໜ້າທີ່ຂອງຕົນຢ່າງຄົບຖ້ວນ.
· ການຕິດຕາມກວດກາການດຳເນີນຄະດີອາຍາ

ຕາມສະຖິຕິແລ້ວ, ອົງການໄອຍະການປະຊາຊົນໃນຂອບເຂດທົ່ວປະເທດໄດ້ປະຕິບັດວຽກງານການຕິດຕາມກວດກາການດຳເນີນຄະດີອາຍາ ດັ່ງນີ້:

- ປີ 2014: ໄດ້ຮັບຄະດີອາຍາຂັ້ນຕົ້ນລວມມີ 6.325 ເລື່ອງ,  ໄດ້ຄົ້ນຄວ້າແກ້ໄຂ 5.972 ເລື່ອງເທົ່າກັບ 94,92 %, ໄດ້ຖະແຫຼງຂຶ້ນສານ 3.194 ເລື່ອງ, ໃນນັ້ນສານ ເອົາຕາມ 3.186 ເລື່ອງເທົ່າກັບ 99,75%. ປີ 2016 ແລະ ປີ 2017: ໄດ້ຖະແຫຼງ ແລະ ສັ່ງຟ້ອງສົ່ງສານ 13.623 ເລື່ອງ. ໄດ້ເຂົ້າຮ່ວມປະຊຸມສານອາຍາເພື່ອຖະແຫຼງ ແລະ ສັ່ງຟ້ອງຄະດີ 11.925 ເລື່ອງ ແລະ ສານຕັດສິນຕາມຄໍາຖະແຫຼງຂອງໄອຍະການ 11.887 ເລື່ອງກວມ 99,68%, ສານຕັດສິນບໍ່ເອົາຕາມຄໍາຖະແຫຼງ 57 ເລື່ອງ, ສະເໜີຄັດຄ້ານ 19 ເລື່ອງ; ສະເພາະ ແຕ່ເດືອນ 1-9/2018 ໄດ້ຮັບສໍານວນຄະດີອາຍາຂັ້ນຕົ້ນ 7.545 ເລື່ອງ, ແກ້ໄຂແລ້ວ 7.065 ເລື່ອງ ເທົ່າກັບ 93,63% ​ໄດ້​ຖະ​ແຫຼ​ງ ແລະ ສັ່ງຟ້ອງສົ່ງສານຂັ້ນຕົ້ນ 4.079 ​ເລື່ອງ​,ສານ​ພິຈາລະນາ​ຕັດສິນ​ຕາມການຖະແຫຼງ 4.068 ​ເລື່ອງເທົ່າກັບ 99,73 %;
- ປີ 2014 ໄດ້ຮັບຄະດີອາຍາຂັ້ນອຸທອນ 380 ເລື່ອງ, ແກ້ໄຂໄດ້ 378 ເລື່ອງເທົ່າກັບ 99,74 %, ຖະແຫຼງຂຶ້ນສານ 320 ເລື່ອງ, ສານເອົາຕາມ 311 ເລື່ອງເທົ່າກັບ 97,17%. ປີ 2016 ແລະ ປີ 2017: ໄດ້ຮັບສໍານວນຄະດີອາຍາຂັ້ນອຸທອນ 970 ເລື່ອງ, ແກ້ໄຂແລ້ວ 952 ເລື່ອງ, ເທົ່າກັບ 98,14%, ຖະແຫຼງສົ່ງສານຂັ້ນອຸທອນ 945 ເລື່ອງ, ສານພິພາກສາແລ້ວ 787 ເລື່ອງ ແລະ ສານພິພາກສາເອົາຕາມຄໍາຖະແຫຼງຂອງໄອຍະການ 728 ເລື່ອງ ເທົ່າກັບ 92,50 %; ສະເພາະ ແຕ່ເດືອນ 1-– 9/2018, ໄດ້ຮັບສໍານວນຄະດີອາຍາຂັ້ນອຸທອນ 344 ເລື່ອງ, ແກ້ໄຂແລ້ວ 329 ເລື່ອງ, ເທົ່າກັບ 95,63%, ຖະແຫຼງສົ່ງສານຂັ້ນອຸ ທອນ 259 ເລື່ອງ ແລະ ສານພິພາກສາເອົາຕາມຄໍາຖະແຫຼງຂອງໄອຍະການ 228 ເລື່ອງ ເທົ່າກັບ 88,03 %;
- ປີ 2014 ໄດ້ຮັບຄະດີອາຍາຂັ້ນລົບລ້າງ 121 ເລື່ອງ, ແກ້ໄຂໄດ້ 102 ເລື່ອງເທົ່າກັບ 84,30 %.  ປີ 2016 ແລະ ປີ 2017: ໄດ້ຮັບຄະດີອາຍາຂັ້ນລົບລ້າງ 313 ເລື່ອງ, ແກ້ໄຂແລ້ວ 278 ເລື່ອງ, ເທົ່າກັບ 88,81 %, ຖະແຫຼງສົ່ງສານຂັ້ນລົບລ້າງ 278 ເລື່ອງ, ເຂົ້າຮ່ວມປະຊຸມສານຂັ້ນລົບລ້າງ ເພື່ອຖະແຫຼງຄະດີ 215 ເລື່ອງ, ສານໄດ້ພິພາກສາຕາມຄໍາຖະແຫຼງ 208 ເລື່ອງ ກວມ 96,74%; ສະເພາະ ແຕ່ເດືອນ 1 - 9/2018 ,ໄດ້ຮັບສໍານວນຄະດີອາຍາຂັ້ນລົບລ້າງ 132 ເລື່ອງ, ແກ້ໄຂແລ້ວ 89 ເລື່ອງ ເທົ່າກັບ 67,42%, ຖະແຫຼງສົ່ງສານຂັ້ນລົບລ້າງ 64 ເລື່ອງ, ສານໄດ້ພິພາກສາຕາມຄໍາຖະແຫຼງ 63 ເລື່ອງ ກວມ 98,43%;
- ປີ 2016 ແລະ ປີ 2017: ໄດ້ຮັບສໍານວນຄະດີຂັ້ນຮື້ຟື້ນ 29 ເລື່ອງ, ໃນນັ້ນ, ຕົກລົງບໍ່ຮື້ຟື້ນ 20 ເລື່ອງ, ໄດ້ສະເໜີຮື້ຟື້ນ 3 ເລື່ອງ ແລະ ຄ້າງ 6 ເລື່ອງ; ສະເພາະ ແຕ່ເດືອນ 1 -–9/2018, ໄດ້ຮັບຄໍາຮ້ອງຂໍຮື້ຟື້ນຄະດີອາຍາ 50 ເລື່ອງ, ແກ້ໄຂແລ້ວ 33 ເລື່ອງ ໂດຍໄດ້ຮັບສໍານວນຄະດີຂັ້ນຮື້ຟື້ນ 20 ເລື່ອງ, ແກ້ໄຂແລ້ວ 5 ເລື່ອງ, ໃນນັ້ນ ຕົກລົງບໍ່ຮື້ຟື້ນ 2 ເລື່ອງ, ໄດ້ສະເໜີຮື້ຟື້ນ 1 ເລື່ອງ, ລາຍງານຄືນສະພາແຫ່ງຊາດ 2 ເລື່ອງ.
·  ການຕິດຕາມກວດກາການດຳເນີນຄະດີແພ່ງ
ຕາມສະຖິຕິແລ້ວ, ອົງການໄອຍະການປະຊາຊົນໃນຂອບເຂດທົ່ວປະເທດໄດ້ປະຕິບັດວຽກງານການຕິດຕາມກວດກາການດຳເນີນຄະດີແພ່ງດັ່ງນີ້ ດັ່ງນີ້:
· ປີ 2014: ໄດ້ຮັບຄະດີແພ່ງຂັ້ນຕົ້ນ 253 ເລ່ື່ອງ, ແກ້ໄຂໄດ້ 244 ເລື່ອງເທົ່າກັບ 96,4 %.  ປີ 2016 ແລະ ປີ 2017: ໄດ້ຮັບ​ຄະດີ​ແພ່ງຂັ້ນຕົ້ນ 1.911 ເລື່ອງ, ແກ້ໄຂແລ້ວ 1.832 ເລື່ອງ ເທົ່າກັບ 95,87% ​ໄດ້​ຖະ​ແຫຼ​ງໃນທີ່ປະຊຸມສານ 1.482 ​ເລື່ອງ​, ສານ​ພິຈາລະນາ​ຕັດສິນ​ຕາມການຖະແຫຼງ 1.451 ​ເລື່ອງ ເທົ່າກັບ 97,91%; ສະເພາະ ແຕ່ເດືອນ 1 – 9/2018,ໄດ້ຮັບບົດ​ສະຫຼຸບ​ຄະດີ​ແພ່ງຂັ້ນຕົ້ນ 735 ເລື່ອງ, ແກ້ໄຂແລ້ວ 633 ເລື່ອງ ເທົ່າກັບ 86,12% ​ໄດ້​ຖະ​ ແຫຼ​ງ ໃນທີ່ປະຊຸມສານ 503 ​ເລື່ອງ​, ສານ​ພິຈາລະນາ​ຕັດສິນ​ຕາມການຖະແຫຼງ 499 ​ເລື່ອງ ເທົ່າກັບ 99,20%.
·  ປີ 2014: ໄດ້ຮັບຄະດີແພ່ງຂັ້ນອຸທອນ  634 ເລ່ື່ອງ;  ແກ້ໄຂໄດ້ 592 ເລື່ອງເທົ່າກັບ 93,37%. ປີ 2016 ແລະ ປີ 2017: ໄດ້ຮັບຄະດີແພ່ງຂັ້ນອຸທອນ 1.638 ເລື່ອງ, ຖະແຫຼງສົ່ງສານຂັ້ນອຸທອນ 1.599 ເລື່ອງເທົ່າກັບ 97,61%, ເຂົ້າຮ່ວມປະຊຸມສານຂັ້ນອຸທອນ ເພື່ອຖະແຫຼງຄະດີ 1.409 ເລື່ອງ, ສານພິພາກສາຕາມຄໍາຖະແຫຼງ 1.197 ເລື່ອງ ເທົ່າກັບ 84,95%; ສະເພາະ ແຕ່ເດືອນ 1 – 9/2018, ໄດ້ຮັບຄະດີແພ່ງຂັ້ນອຸທອນ 546 ເລື່ອງ, ແກ້ໄຂແລ້ວ 502 ເລື່ອງເທົ່າກັບ 91,94%, ໄດ້ຖະແຫຼງໃນທີ່ປະ ຊຸມສານຂັ້ນອຸທອນ 396 ເລື່ອງ, ສານພິພາກສາຕາມຄໍາຖະແຫຼງ 331 ເລື່ອງ ເທົ່າກັບ 83,58%;
· ປີ 2014: ໄດ້ຮັບຄະດີແພ່ງຂັ້ນລົບລ້າງ 306 ເລ່ື່ອງ,  ແກ້ໄຂໄດ້ 299 ເລື່ອງເທົ່າກັບ 97,71%. ປີ 2016 ແລະ ປີ 2017: ໄດ້ຮັບຄະດີແພ່ງຂັ້ນລົບລ້າງ 768 ເລື່ອງ, ຖະແຫຼງສົ່ງສານຂັ້ນລົບລ້າງ 758 ເລື່ອງ ເທົ່າກັບ 98,69%, ເຂົ້າຮ່ວມປະຊຸມສານຂັ້ນລົບລ້າງ ເພື່ອຖະແຫຼງຄະດີ 495 ເລື່ອງ, ສານພິພາກສາຕາມຄໍາຖະແຫຼງ 390 ເລື່ອງ ເທົ່າກັບ78,78%; ສະເພາະ ແຕ່ເດືອນ 1 – 9/2018, ໄດ້ຮັບຄະດີແພ່ງຂັ້ນລົບລ້າງ 238 ເລື່ອງ, ແກ້ໄຂແລ້ວ 231 ເລື່ອງ ເທົ່າກັບ 97,05%, ໄດ້ຖະແຫຼງໃນທີ່ປະຊຸມສານຂັ້ນລົບລ້າງ 84 ເລື່ອງ, ສານພິພາກສາຕາມຄໍາຖະແຫຼງ 75 ເລື່ອງ ເທົ່າກັບ 89,28 %.
· ປີ 2014: ໄດ້ຮັບຄະດີແພ່ງຂັ້ນຮື້ຟື້ນ 115 ເລື່ອງ,  ແກ້ໄຂໄດ້ 38 ເລື່ອງເທົ່າກັບ 33,04 %,  ປີ 2016 ແລະ ປີ 2017: ໄດ້ຮັບສໍານວນຄະດີຂັ້ນຮື້ຟື້ນ 272 ເລື່ອງ, ໃນນັ້ນ ຕົກລົງບໍ່ຮື້ຟື້ນ 95 ເລື່ອງ, ໄດ້ສະເໜີຮື້ຟື້ນ 86 ເລື່ອງ ແລະ ສືບຕໍ່ຄົ້ນຄວ້າ 91 ເລື່ອງ; ສະເພາະ ແຕ່ເດືອນ 1 – 9/2018, ໄດ້ຮັບຄໍາຮ້ອງຂໍຮື້ຟື້ນຄະດີແພ່ງ 172 ເລື່ອງ, ແກ້ໄຂແລ້ວ 99 ເລື່ອງ ໂດຍໄດ້ຮັບສໍານວນຄະ ດີຂັ້ນຮື້ຟື້ນ 153 ເລື່ອງ, ແກ້ໄຂແລ້ວ 54 ເລື່ອງ, ໃນນັ້ນ ຕົກລົງບໍ່ຮື້ຟື້ນ 27 ເລື່ອງ ແລະ ໄດ້ສະເໜີຮື້ຟື້ນ 27 ເລື່ອງ. .
ທັງໝົດນັ້ນສະແດງໃຫ້ເຫັນວ່າ ການຖະແຫຼງ ສັ່ງຟ້ອງຄະດີຂອງອົງການໄອຍະການປະຊາຊົນ ໄດ້ຮັບການປັບປຸງສູ່ຄຸນນະພາບຕາມແຜນການທີ່ວາງໄວ້, ມີຄວາມຮັບປະກັນຄວາມຖືກຕ້ອງ, ໂປ່ງໃສ່, ຍຸຕິທໍາ, ທ່ວງທັນເວລາ ນັ້ນເປັນສ່ວນໜຶ່ງທີ່ສໍາຄັນປະກອບສ່ວນເຮັດໃຫ້ການຄຸ້ມຄອງລັດ, ຄຸ້ມຄອງເສດຖະກິດ-ສັງຄົມ ດ້ວຍກົດໝາຍນັ້ນນັບມື້ນັບມີຄວາມສັກສິດ, ສັງຄົມມີຄວາມສະຫງົບ ແລະ ເປັນລະບຽບຮຽບຮ້ອຍໂດຍພື້ນຖານ.
· ການຕິດຕາມກວດກາການປະຕິບັດກົດໝາຍໃນຄ້າຍຄຸມຂັງ-ດັດສ້າງ
ໄດ້ເພີ່ມທະວີການເຮັດວຽກງານຕິດຕາມກວດກາການປະຕິບັດກົດໝາຍຢູ່ຄ້າຍຄຸມຂັງ-ດັດສ້າງ ໃນທົ່ວປະເທດ ໂດຍໄດ້ລົງເກັບສະພາບການປະຕິບັດກົດໝາຍໃນຄ້າຍຄຸມຂັງ-ດັດສ້າງ ເປັນຕົ້ນ ການກັກຂັງ, ການປະຕິບັດໂທດ, ການເກັບກໍາສະຖິຕິ ຂອງຜູ້ຖືກຫາ ແລະ ນັກໂທດ ປະຈໍາອາທິດ, ເດືອນ ເປັນປົກກະຕິ ໂດຍກົນໄກປະສານສົມທົບຢ່າງກົມກຽວ ເພື່ອແກ້ໄຂບັນຫາທີ່ລະເມີດກົດໝາຍ ໃນສະຖານທີ່ກັກຕົວ, ກັກຂັງ, ສູນດັດສ້າງ, ຄ້າຍດັດສ້າງ, ໃນນັ້ນ ສຸມໃສ່ ຜູ້ຖືກຫາທີ່ກັກຂັງເກີນກໍານົດ. ຢູ່ແຂວງຫຼວງນໍ້າທາ ໄດ້ທົດລອງຫັນເອົາພະນັກງານໄອຍະການ ແລະ ພະນັກງານປະຕິບັດຄໍາຕັດສິນຂອງສານ ຂອງພະແນກຍຸຕິທໍາໄປປະຈໍາຢູ່ຄ້າຍຄຸມຂັງ-ດັດສ້າງ ເພື່ອດໍາເນີນການຕິດຕາມກວດກາການປະຕິບັດກົດໝາຍຢ່າງໃກ້ຊິດ, ຈາກນັ້ນກໍ ໄດ້ຜັນຂະຫຍາຍໄປແຂວງອື່ນຈໍານວນໜຶ່ງ. ສະນັ້ນ, ຈຶ່ງເຫັນໄດ້ວ່າ ແຂວງຈໍານວນໜຶ່ງ ຜູ້ຖືກກັກຂັງເກີນກໍານົດມີທ່ວງທ່າລຸດລົງທຽບໃສ່ປີ 2017 ເຊັ່ນ: ແຂວງຜົ້ງສາລີ, ຫຼວງນໍ້າທາ, ອຸດົມໄຊ. ຜ່ານການກວດກາຄ້າຍຄຸມຂັງ-ດັດສ້າງໃນທົ່ວປະເທດ, ມາຮອດເດືອນ 6/2018 ມີນັກໂທດທັງໝົດ 12.314 ຄົນ, ຍິງ 1.775 ຄົນ, ໃນນັ້ນ ຕ່າງປະເທດ 313 ຄົນ, ຍິງ 31 ຄົນ, ມີຜູ້ຖືກຫາທັງໝົດ 11.697 ຄົນ, ຍິງ 1.038 ຄົນ, ໃນນັ້ນ ຕ່າງປະເທດ 414 ຄົນ, ຍິງ 61 ຄົນ, ມີຜູ້ຖືກກັກຂັງເກີນກໍານົດ 313 ຄົນ, ຍິງ 28 ຄົນ ທຽບໃນເດືອນ 6/2017 ຫຼຸດລົງ 77 ຄົນ, ຍິງ 27 ຄົນ. 
ການຈັດຕັ້ງປະຕິບັດວຽກງານອະໄພຍະໂທດ ໃນປີ  2017 ຜ່ານມາ, ມີນັກໂທດ ໄດ້ຮັບການອະໄພຍະໂທດ 3.340 ຄົນ, ຍິງ 710 ຄົນ, ຄົນຕ່າງປະເທດ 70 ຄົນ, ຍິງ 14 ຄົນ. ໃນນັ້ນ ໄດ້ຮັບການອະໄພຍະໂທດຜ່ອນໂທດ 2.680 ຄົນ, ຍິງ 581 ຄົນ, ຕ່າງປະເທດ 58 ຄົນ, ຍິງ 14 ຄົນ, ອະໄພຍະໂທດປ່ອຍຕົວ 660 ຄົນ, ຍິງ 129 ຄົນ, ຕ່າງປະເທດ 12 ຄົນ.
· ການຕິດຕາມກວດກາການປະຕິບັດຄໍາຕັດສິນຂອງສານ
ໂດຍປະຕິບັດພາລະບົດບາດ ໃນການຕິດຕາມກວດກາການປະຕິບັດກົດໝາຍ, ໃນໄລຍະຜ່ານມາ ໄດ້ເອົາໃຈໃສ່ຕິດຕາມກວດກາການປະຕິບັດຄໍາຕັດສິນຂອງສານ ໂດຍການເກັບກໍາຂໍ້ມູນສະຖິຕິການຈັດຕັ້ງປະຕິບັດຄໍາຕັດສິນຂອງສານທີ່ໃຊ້ໄດ້ຢ່າງເດັດຂາດແລ້ວ ໂດຍປະສານສົມທົບກັບອົງການຈັດຕັ້ງປະຕິບັດຄໍາຕັດສິນຂອງສານ ໃນປີ 2016-2017 ມີຈໍານວນຄະດີອາຍາ 18.040 ເລື່ອງ, ປະຕິບັດສໍາເລັດ 1.788 ເລື່ອງ, ກໍາລັງປະຕິບັດ 16.252 ເລື່ອງ; ຄະດີແພ່ງ 6.886 ເລື່ອງ, ປະຕິບັດສໍາເລັດ 1.162 ເລື່ອງ, ກໍາລັງປະຕິບັດ 5.724 ເລື່ອງ. ອົງການໄອຍະການປະຊາຊົນໃນທົ່ວປະເທດ ໄດ້ຮັບຄໍາຮ້ອງຂໍຕິດຕາມກວດກາການປະຕິບັດຄໍາຕັດສິນຂອງສານ 349 ເລື່ອງ, ແກ້ໄຂແລ້ວ 293 ເລື່ອງ, ຍັງຄ້າ 56 ເລື່ອງ.

 ຕາມສະຖິຕິຄະດີອາຍາ ຮອດເດືອນ 9 ປີ 2018 ມີຄະດີອາຍາ 19.617 ເລື່ອງ, ປະຕິບັດສໍາເລັດ 933 ເລື່ອງ, ກໍາລັງປະຕິບັດ 18.684 ເລື່ອງ; ຄະດີແພ່ງ 4.813 ເລື່ອງ, ປະຕິບັດສໍາເລັດ 704 ເລື່ອງ, ກໍາລັງປະຕິບັດ 4.109 ເລື່ອງ. ໄດ້ເຂົ້າຮ່ວມໃນການຕິດຕາມກວດກາການປະຕິບັດ ຄໍາຕັດສິນຂອງສານ ກ່ຽວກັບ ການປະຕິບັດຄໍາສັ່ງຂອງນາຍົກລັດຖະມົນຕີສະບັບເລກທີ 07/ນຍ, ລົງວັນທີ 5/4/ 2017 ວ່າດ້ວຍການຂຶ້ນບັນຊີເຕົ້າໂຮມຊັບສິນທີ່ສານຕັດສິນຮິບເປັນຂອງລັດ. 
4) ວຽກງານການສ້າງ ແລະ ປັບປຸງນິຕິກຳ
ອົງການໄອຍະການປະຊາຊົນໄດ້ເອົາໃຈໃສ່ປັບປຸງກົດໝາຍ ແລະ ສ້າງບັນດານິຕິກໍາໃຕ້ກົດໝາຍຫຼາຍ ສະບັບ ເຊັ່ນ: ກົດ  ໝາຍວ່າດ້ວຍການດໍາເນີນຄະດີອາຍາ, ກົດໝາຍວ່າດ້ວຍອົງການໄອຍະການປະຊາຊົນ, ລັດຖະບັນຍັດຂອງປະທານປະເທດວ່າດ້ວຍການໃຫ້ອະໄພຍະໂທດ, ປື້ມຄູ່ມືການສົ່ງຜູ້ຮ້າຍຂ້າມແດນ, ປື້ມຄູ່ມືການຕິດຕາມກວດກາການດໍາເນີນຄະດີຄ້າມະນຸດ, ປື້ມຄູ່ມືວ່າດ້ວຍຫຼັກຖານໃນຄະດີອາຍາ, ຂໍ້ຕົກລົງຂອງຫົວໜ້າອົງການໄອຍະການປະຊາຊົນ ວ່າດ້ວຍການຈັດຕັ້ງ ແລະ ການເຄື່ອນໄຫວຂອງຫ້ອງການ, ບັນດາກົມ, ສະຖາບັນ, ອົງການໄອຍະການປະຊາຊົນພາກ, ອົງການໄອຍະການປະຊາຊົນແຂວງ-ນະຄອນຫຼວງ, ອົງການໄອຍະການປະຊາຊົນເຂດ ແລະ ຫ້ອງການອົງການໄອຍະການປະຊາຊົນເຂດປະຈໍາເມືອງ, ເທດສະບານ, ນະຄອນ; ຄໍາແນະນໍາຮ່ວມກ່ຽວກັບການນໍາໃຊ້ 7 ມາດຕະການສະກັດກັ້ນ, ຄໍາແນະນໍາກ່ຽວກັບການເຂົ້າຮ່ວມການດໍາເນີນຄະດີແພ່ງຢູ່ສານຂັ້ນຕົ້ນ, ຄໍາແນະນໍາການປ່ອຍຕົວກ່ອນກໍານົດໂດຍມີເງື່ອນໄຂ, ຄໍາແນະນໍາຮ່ວມລະຫວ່າງອົງການໄອຍະການປະຊາຊົນສູງສຸດ ກັບ ກະຊວງປ້ອງກັນຄວາມສະຫງົບ ກ່ຽວກັບການຕິດຕາມກວດກາ ການປະຕິບັດກົດໝາຍຢູ່ຄ້າຍຄຸມຂັງ-ດັດສ້າງ ແລະ ລື່ນແຜນການທີ່ວາງໄວ້. ໂດຍເອົາໃຈໃສ່ບັນດາວຽກຂ້າງເທິງ ສະແດງໃຫ້ເຫັນວ່າສະຕິຕໍ່ການຈັດຕັ້ງ, ຄວາມຮັບຜິດຊອບການເມືອງກໍຄືຂີດຄວາມສາມາດທາງດ້ານວິຊາສະເພາະ ຂອງພະນັກງານໄອຍະການປະຊາຊົນຂັ້ນຕ່າງໆ ໄດ້ຮັບການຍົກລະດັບຂື້ນຕື່ມ ເຮັດໃຫ້ການປະຕິບັດພາລະບົດບາດ, ສິດ ແລະ ໜ້າທີ່ສູ່ຄຸນນະພາບຕື່ມກ້າວໜຶ່ງ.

ການບັນລຸບັນດາຜົນງານທີ່ກ່າວມາຂ້າງເທິງນັ້ນໄດ້ຊີ້ໃຫ້ເຫັນຄວາມພະຍາຍາມສູ້ຊົນຂອງຄະນະນພັກ, ຄະນະນຳ ຂອງອົງການໄອຍະການປະຊາຊົນທຸກຂັ້ນກໍ່ຄືພະນັກງານລັດຖະກອນທຸກຄົນທີ່ໄດ້ສຸມທຸກສະຕິປັນຍາ, ເຫື່ອແຮງເຂົ້າ ໃນການປະຕິບັດພາລະບົດບາດ, ສິດ ແລະ ໜ້າທີ່ດ້ວຍຄວາມຮັບຜິດຊອບສູງ, ຮັບໃຊ້ຊາດ, ຮັບໃຊ້ປະຊາຊົນດ້ວຍ ຄວາມຈົ່ງຮັກພັກດີ, ທັງເປັນການສ່ອງແສງເຖິງຄຸນນະພາບໃນການຄົ້ນຄ້ວາພິຈາລະນາຄະດີຂອງພະນັກງານໄອຍະການ ປະຊາຊົນທີ່ນັບມື້ນັບໄດ້ຮັບການພັດທະນາສູງຂຶ້ນ.

ໃນໄລຍະ 29 ປີ ຜ່ານມາອົງການໄອຍະການປະຊາຊົນກໍ່ໄດ້ປະກອບສ່ວນໃນການສ້າງ ແລະ ປັບປຸງຮ່າງກົດ ໝາຍດັ່ງນີ້:
1) ກົດໝາຍວ່າດ້ວຍອົງການໄອຍະການປະຊາຊົນສະບັບເລກທີ 31 /ສປສ, ລົງວັນທີ 23 ທັນວາ ປີ 1989  ແລະ ປະກາດໃຊ້ໂດຍລັດຖະດໍາລັດຂອງປະທານປະເທດເລກທີ 05 ລົງວັນທີ 9 ມັງກອນ ປີ 1990 ແລະ ໄດ້ປັບປຸງ ຄັ້ງທີ 1 ໃນປີ 2003 ແລະ ຄັ້ງທີ 2 ໃນປີ 2009;
2) ກົດໝາຍອາຍາສະບັບເລກທີ 29/ສປສ , ລົງວັນທີ 23 /12/ 1989 ແລະ ປະກາດໃຊ້ຕາມລັດຖະດຳລັດປະ ທານປະເທດສະບັບເລກທີ 04/ປທປທ, ລົງວັນທີ 9 ມັງກອນ/ 1990 ປັບປຸງຄືນປີ 2005;
3) ກົດໝາຍວ່າດ້ວຍການດຳເນີນຄະດີອາຍາສະບັບເລກທີ 30 /ສປສ , ລົງວັນທີ 23 /12/1989 ແລະ ປະກາດ ໃຊ້ຕາມລັດຖະດຳລັດປະທານປະເທດສະບັບເລກທີ 07/ປທປທ, ລົງວັນທີ 9 ມັງກອນ 1990 ປັບປຸງຄືນສົກປີ 2012;
4) ກົດໝາຍວ່າດ້ວຍຢາເສບຕິດສະບັບເລກທີ 10 /ສພຊ , ລົງວັນທີ 25 /12/2007 ແລະ ປະກາດ​ໃຊ້ຕາມລັດ ຖະດຳລັດປະທານປະເທດສະບັບເລກທີ 08 /ປປທ, ລົງວັນທີ 25 ທັນວາ ປີ2007;
5) ກົດໝາຍວ່າດ້ວຍການປັບປຸງ ມາດຕາ 146 ຂອງກົດໝາຍອາຍາ ແລະ ມາດຕາ 75,76 ຂອງກົດໝາຍຢາເສບ ຕິດສະບັບເລກທີ 22/ສພຊ ,ລົງວັນທີ 11 ທັນວາ 2012;
6) ກົດໝາຍວ່າດ້ວຍອົງການໄອຍະການທະຫານສະບັບເລກທີ 37/ສພຊ, ລົງວັນທີ 16/ ທັນວາ/ 2013.  ນອກຈາກນີ້
ຍັງໄດ້ສ້າງ ແລະ ປັບປຸງບັນດານິຕິກໍາລຸ່ມກົດໝາຍເປັນບ່ອນອີງໃຫ້ແກ່ການເຄື່ອນໄຫວປະຕິບັດພາ ລະບົດບາດ, ສິດ ແລະ ໜ້າທີ່ຂອງອົງການໄອຍະການປະຊາຊົນ ແລະ ອົງການ ໄອຍະການທະຫານຫຼາຍສິບ ສະບັບ;
7) ກົດໝາຍວ່າດ້ວຍການດຳເນີນຄະດີອາຍາສະບັບເລກທີ 069 /ສພຊ , ລົງວັນທີ 14 /11/ 2017 ແລະ ປະກາດ ໃຊ້ຕາມລັດຖະດຳລັດປະທານປະເທດສະບັບເລກທີ 321/ປປທ, ລົງວັນທີ 22 ມັງກອນ 2017;
8) ປະມວນກົດໝາຍອາຍາສະບັບເລກທີ 26 /ສພຊ , ລົງວັນທີ 17 /05/ 2017 ແລະ ປະກາດ ໃຊ້ຕາມລັດຖະດຳລັດປະທານປະເທດສະບັບເລກທີ 118/ປປທ, ລົງວັນທີ 26 ມິຖຸນາ 2017
9) ກົດໝາຍວ່າດ້ວຍອົງການໄອຍະການປະຊາຊົນ ສະບັບປັບປຸງ ປີ 2017, ສະບັບເລກທີ 08/ສພຊ, ລົງວັນທີ 10/05/2017 ແລະ ປະກາດໃຊ້ຕາມລັດຖະດໍາລັດປະທານປະເທດ ສະບັບເລກທີ 113/ປປທ, ລົງວັນທີ 21 ມິຖຸມາ 2017.
5) ວຽກງານການພົວພັນຕ່າງປະເທດ.


ໂດຍປະຕິບັດແນວທາງການຕ່າງປະເທດຂອງພັກ ແລະ ລັດ ອົງການໄອຍະການປະຊາຊົນຂັ້ນຕ່າງໆໄດ້ເປັນເຈົ້າ ການເຄື່ອນໄຫວພົວພັນຮ່ວມມືກັບບັນດາປະເທດ ແລະ ອົງການຈັດຕັ້ງສາກົນ, ເປັນຕົ້ນແມ່ນປະເທດເພື່ອນມິດ ຍຸດທະສາດ: ອົງການໄອຍະການປະຊາຊົນ ສສ ຫວຽດນາມ, ສປ ຈີນ  ແລະ ກູບາ ນັບມື້ນັບແໜ້ນແຟ້ນ ແລະ ມີປະສິດທິ ຜົນຕົວຈິງ.
· ການຮ່ວມມືກັບອົງການໄອຍະການປະຊາຊົນ ສສ ຫວຽດນາມ

ການຮ່ວມມືຂອງສອງອົງການໄດ້ຮັບການພັດທະນາແໜ້ນແຟ້ນ ແລະ ເຂົ້າສູ່ລວງເລິກຢ່າງບໍ່ຢຸດຢັ້ງ ສະແດງອອກການຮ່ວມມືໃນການແລກປ່ຽນຖອດຖອນບົດຮຽນຂອງຄະນະຜູ້ແທນຂັ້ນສູງ ແລະ ວິຊາການ ທັງຢູ່ຂັ້ນສູນກາງ ແລະ ທ້ອງຖິ່ນ ໂດຍສະເພາະແຂວງທີ່ມີຊາຍແດນຮ່ວມກັນແມ່ນມີເນື້ອໃນເລິກເຊິ່ງ ແລະ ໄດ້ຮັບການເສີມຂະຫຍາຍກ້ວາງຂວາງຄື: ໃນໄລຍະ 2 ປີຜ່ານມາ,  ຂັ້ນສູນກາງ ໄດ້ຕ້ອນຮັບຄະນະຜູ້ແທນມາຢ້ຽມຢາມ ແລະ ເຮັດວຽກຢູ່ ສປປ ລາວ 2 ຄັ້ງ, ໄປຢ້ຽມຢາມ ແລະ ເຮັດວຽກຢູ່ ສສ ຫວຽດນາມ 1 ຄັ້ງ; ຢູ່ຂັ້ນທ້ອງຖິ່ນໄດ້ຕ້ອນຮັບຄະນະຜູ້ແທນມາຢ້ຽມຢາມ ແລະ ເຮັດວຽກຢູ່ບັນດາແຂວງ 3 ຄັ້ງ, ໄປຢ້ຽມຢາມ ແລະ ເຮັດວຽກຢູ່ ສສ ຫວຽດນາມ 3 ຄັ້ງ;  ໄດ້ສໍາເລັດການຈັດກອງປະຊຸມອົງການໄອຍະການບັນດາແຂວງທີ່ມີຊາຍແດນຕິດຈອດກັນ ລາວ-ຫວຽດນາມ ຄັ້ງທີ 5 ທີ່ແຂວງກວາງນາມ ສສ ຫວຽດນາມ ຄັ້ງວັນທີ 16-21 ກໍລະກົດ 2017 ໂດຍລົງເລິກຫົວຂໍໍ້ ຍົກສູງປະສິດທິພາບໃນການຮ່ວມມືຕ້ານ ແລະ ສະກັດກັ້ນບັນຫາຢາເສບຕິດ ຊຶ່ງຈັດຂຶ້ນທຸກໆສອງປີໂດຍໄດ້ຜັດປ່ຽນກັນເປັນເຈົ້າພາບ ແລະ ມີຫົວຂໍ້ທີ່ແຕກຕ່າງກັນໃນແຕ່ລະຄັ້ງ.
· ການຮ່ວມມືກັບອົງການໄອຍະການປະຊາຊົນ ສປ ຈີນ

ສອງອົງການໄອຍະການປະຊາຊົນ ສປປ ລາວ ແລະ ສປ ຈີນ ໄດ້ຢ້ຽມຢາມ ແລະ ແລກປ່ຽນຖອດຖອນບົດຮຽນດ້ານວິຊາການ ຢ່າງເປັນປົກກະຕິ ໂດຍອົງການໄອຍະການປະຊາຊົນສູງສຸດ ສປ ຈີນ ໄດ້ມອບໃຫ້ອົງການໄອຍະການປະຊາຊົນ ແຂວງກວາງຊີ ເປັນຕົວແທນໃນການປະສານງານຫຼັກ ພ້ອມກັນນັ້ນກໍໄດ້ມີການຮ່ວມມືກັບ ມະຫາວິທະຍາໄລກວາງຊີ ເພື່ອສົ່ງພະນັກງານໄອຍະການ ຂອງລາວໄປຝຶກອົບຮົມວຽກງານໄອຍະການ ແລະກົດໝາຍຢູ່ມະຫາວິທະຍາໄລ ກວາງຊີ ໃນແຕ່ລະປີ 
, ພ້ອມກັນນັ້ນກໍຍັງ ໄດ້ແລກປ່ຽນຂໍ້ມູນຂ່າວສານທາງດ້ານກົດໝາຍ ແລະ ເຂົ້າຮ່ວມກອງປະຊຸມຫົວໜ້າອົງການໄອຍະການ ອາຊຽນ-ຈີນ ທີ່ຈັດຂຶ້ນໃນແຕ່ລະປີ. ນອກຈາກນັ້ນ ກາງເດືອນນີ້ ຈະໄດ້ຈັດກອງປະຊຸມແລກປ່ຽນບົດຮຽນວຽກງານໄອຍະການ ລະຫວ່າງອົງການໄອຍະການປະຊາຊົນ 5 ແຂວງພາກເໜືອຂອງ ສປປ ລາວ ກັບອົງການໄອຍະການປະຊາຊົນແຂວງຢູນນານ ທີ່ນະຄອນຄຸນໝິງ.
· ການຮ່ວມມືກັບອົງການໄອຍະການບັນດາປະເທດອາຊຽນ ແລະ ປະເທດອື່ນໆ

ອົງການໄອຍະການປະຊາຊົນ ໄດ້ມີສາຍພົວພັນຮ່ວມມືກັບອົງການໄອຍະການບັນດາປະເທດຊຽນ ແລະ ປະເທດອື່ນໆ ເຊັ່ນ: ຣາຊະອານາຈັກໄທ, ຣາຊະອານາຈັກກໍາປູເຈຍ, ພະມ້າ, ສິງກະໂປ, ສ. ກຸຍບາ ແລະ ປະເທດອື່ນໆ ເພື່ອແລກປ່ຽນຂໍ້ມູນທາງດ້ານກົດໝາຍ, ເຂົ້າຮ່ວມກອງປະຊຸມວຽກງານໄອຍະການຢູ່ບັນດາປະເທດຕ່າງໆ, ກອງປະຊຸມສາກົນ ແລະ ການຮ່ວມມືດ້ານວຽກງານວິຊາການຢ່າງມີປະສິດທິຜົນສູງ. ໃນທ້າຍປີ 2016 ອົງການໄອຍະການປະຊາຊົນ ສປປ ລາວ ໄດ້ຮັບກຽດເປັນເຈົ້າພາບຈັດກອງປະຊຸມຫົວໜ້າອົງການໄອຍະການສູຸງສຸດ ອາຊຽນ-ຈີນ ຄັ້ງທີ X ທີ່ນະຄອນຫຼວງວຽງຈັນ.
·  ການຮ່ວມມືກັບອົງການຈັດຕັ້ງສາກົນ ແລະ ວຽກງານສົນທິສັນຍາ ແລະ ຮ່ວມມືຍຸຕິທໍາໃນບັນຫາທາງອາຍາ

ອົງການໄອຍະການປະຊາຊົນ ໄດ້ມີການພົວພັນຮ່ວມມືກັບອົງການຈັດຕັ້ງສາກົນ ເພື່ອພັດທະນາ ແລະ ສ້າງຄວາມສາມາດໃຫ້ພະນັກງານທາງດ້ານກົດໝາຍ ແລະ ວິຊາການທີ່ກ່ຽວຂ້ອງດ້ານຕ່າງໆ. ສ້າງນິຕິກໍາລຸ່ມກົດໝາຍດ້ານວຽກງານໄອຍະການ ເປັນຕົ້ນ: ສ້າງ ແລະ ປັບປຸງຄູ່ມືການສົ່ງຜູ້ຮ້າຍຂ້າມແດນ, ຄູ່ມືການຕິດຕາມກວດກາ ການດໍາເນີນຄະດີການຄ້າມະນຸດ, ປະມວນກົດໝາຍອາຍາ ແລະ ກົດໝາຍແພ່ງ, ສ້າງຄວາມເຂັ້ມແຂງໃຫ້ພະນັກງານດ້ານກົດໝາຍສາກົນ, ບັນດານິຕິກໍາທີ່ພົວພັນກັບການຄ້າມະນຸດ, ການຟອກເງິນ, ການຊ່ວຍເຫຼືອດ້ານກົດໝາຍ ແລະ ສັງຄົມ ແກ່ເດັກ, ວຽກງານຄ້າຍຄຸມຂັງ-ດັດສ້າງ, ແພ່ງ ແລະ ວຽກງານກ່ຽວຂ້ອງອື່ນໆ ພາຍໃຕ້ການສະໜັບສະໜູນຈາກອົງການ UNDP, JICA, UNODC, IOM, ມູນນິທິຮັນໄຊເດັນ (ເຢຍລະມັນ), ILSTA  ແລະ UNICEF.

ນອກຈາກນັ້ນ, ລັດຖະບານ ແຫ່ງ ສປປ ລາວ ໄດ້ອະນຸມັດໃຫ້ອົງການໄອຍະການປະຊາຊົນເປັນໃຈກາງໃນການສ້າງຮ່າງສົນທິສັນຍາວ່າດ້ວຍການຮ່ວມມືເຊິ່ງກັນ ແລະ ກັນທາງດ້ານກົດໝາຍໃນບັນຫາທາງອາຍາ, ສົນທິສັນຍາວ່າດ້ວຍການສົ່ງຜູ້ຮ້າຍຂ້າມແດນ ລະຫວ່າງ ສປປ ລາວ ແລະ ສສ ຫວຽດນາມ ແລະ ສາທາລະນະລັດ ເອກົວດໍ ເຊິ່ງປະຈຸບັນຍັງຢູ່ໃນໄລຍະຄົ້ນຄວ້າສ້າງຮ່າງສົນທິສັນຍາດັ່ງກ່າວ. ພ້ອມກັນນີ້ກໍໄດ້ຄົ້ນຄວ້າປະກອບຄໍາເຫັນຕໍ່ບັນດາ ສົນທິສັນຍາ ແລະ ນິຕິກໍາຕ່າງໆທີ່ກະຊວງການຕ່າງປະເທດ ແລະ ພາກສ່ວນກ່ຽວຂ້ອງສົ່ງໃຫ້ໃນແຕ່ລະໄລຍະຢ່າງມີຜົນສໍາເລັດ. 
6) ການ​ພັດທະນາ​ພື້ນຖານ​ໂຄງ​ລ່າງ
ໃນຊຸມປີຜ່ານມາ ພັກ ແລະ ລັດ ໄດ້ເອົາໃຈໃສ່ຕໍ່ການພັດທະນາພື້ນຖານວັດຖຸເຕັກນິກຢ່າງມີຈຸດສຸມດັ່ງນີ້:

ລົງທຶນກໍ່ສ້າງຫ້ອງການເຮັດວຽກຂອງອົງການໄອຍະການປະຊາຊົນສຸງສຸດ, ອົງການໄອຍະການປະຊາຊົນພາກ, ອົງການໄອຍະການປະຊາຊົນແຂວງ-ນະຄອນຫຼວງ ແລະ ອົງການໄອຍະການປະຊາຊົນເຂດ. ມາຮອດປະຈຸບັນຫ້ອງ ການອົງການໄອຍະການປະຊາຊົນສຸງສຸດ, ອົງການໄອຍະການປະຊາຊົນ 3 ພາກໄດ້ມີຫ້ອງການເຮັດວຽກຖາວອນ,  ອົງການໄອຍະການປະຊາຊົນແຂວງ  17 ແຂວງ ແລະ ນະຄອນຫຼວງວຽງຈັນມີຫ້ອງການເຮັດວຽກຖາວອນກວມ  94,4%, ຍັງແຕ່ອົງການໄອຍະການປະຊາຊົນແຂວງໄຊສົມບູນທີ່ສ້າງຕັ້ງຂຶ້ນໃໝ່ ເຊິ່ງກຳລັງກໍ່ສ້າງຫ້ອງການເຮັດວຽກຖາວອນ. ມາຮອດປັດຈຸບັນນີ້ ມີ 43 ອົງການໄອຍະການປະຊາຊົນເຂດໄດ້ມີຫ້ອງການເຮັດວຽກແບບຖາວອນແລ້ວ 27 ເຂດ, ພວມກໍ່ສ້າງ 7 ເຂດ, ຍັງ 9 ເຂດ. ພ້ອມກັນນັ້ນຍັງໄດ້ເອົາໃຈໃສ່ການປະກອບພາຫະນະ, ອຸປະກອນຮັບໃຊ້ການເຄື່ອນໄຫວຂອງອົງ ການໄອຍະການປະຊາຊົນແຕ່ລະຂັ້ນຕາມ ຄວາມສາມາດຕົວຈິງ ຂອງງົບປະມານຂອງລັດໃນແຕ່ລະປີ.
3. ບັນຫາທີ່ຍັງຄົງຄ້າງ ທີ່ຈະຕ້ອງໄດ້ສືບຕໍ່ແກ້ໄຂ
 ຄຽງຄູກັບຜົນສຳເລັດທີ່ຍາດມາໄດ້ນັ້ນ, ພວກເຮົາກໍຍັງມີຈຸດອ່ອນ ແລະ ຂໍ້ຄົງຄ້າງ ທີ່ຈະຕ້ອງໄດ້ແກ້ໄຂຢູ່ຫຼາຍບັນຫາ: ອົງການໄອຍະການປະຊາຊົນ ແຕ່ລະຂັ້ນ ຍັງມີບາງດ້ານທີ່ຈະຕ້ອງໄດ້ເອົາໃຈໃສ່ລົງເລິກແກ້ໄຂດ້ວຍຄວາມຮັບຜິດຊອບສູງແທ້ໆ ຈິ່ງຈະສາມາດເຮັດລ້ອນໜ້າທີ່ ທີ່ພັກ-ລັດ ແລະປະຊາຊົນມອບໝາຍໃຫ້ໃນການປະຕິບັດສອງພາລະບົດບາດ: ພາລະບົດບາດການຕິດຕາມກວດກາການປະຕິບັດກົດໝາຍ ແລະ ພາລະບົດບາດການສັ່ງຟ້ອງຜູ້ຖືກຫາຂື້ນສານ. ຕາມທັດສະນະຂອງຂ້າພະເຈົ້າແລ້ວ ພວກເຮົາຕ້ອງໄດ້ສຸມໃສ່ ບາງບັນຫາດັ່ງນີ້:

ບັນຫາທີ່ໜຶ່ງ: ແມ່ນການຈັດຕັ້ງປະຕິບັດພາລະບົດບາດຕິດຕາມກວດກາທົ່ວໄປຂອງອົງການໄອຍະການປະຊາຊົນ ແຕ່ລະຂັ້ນ ຕາມທີ່ກົດໝາຍກຳນົດໄວ້, ເຖິງວ່າ ອົງການໄອຍະການປະຊາຊົນ ກໍຍາດໄດ້ຜົນສຳເລັດໃນຫຼາຍດ້ານແລ້ວ, ແຕ່ວ່າ ມາເບິ່ງລວມແລ້ວ ຍັງເຫັນວ່າພວກເຮົາຍັງເຮັດໄດ້ໜ້ອຍ, ແລະມີບາງດ້ານຍັງບໍ່ໄປຕາມກົດໝາຍກຳນົດໄວ້, ໝາຍຄວາມວ່າ (ຖ້າເວົ້າຄຳຊັບຕົງໆ) ແມ່ນ ຍັງເຮັດຜິດກົດໝາຍ, ເປັນຕົ້ນແມ່ນ ການຕິດຕາມກວດກາ ການລະເມີດກົດໝາຍຂອງເຈົ້າໜ້າທີ່ ແລະ ພະນັກງານຂອງພວກເຮົາຈຳນວນໜຶ່ງ, ອິງຕາມບົດລາຍງານຂອງຫົວໜ້າອົງການໄອຍະການປະຊາຊົນສູງສຸດ ຕໍ່ກອງປະຊຸມສະ   ໄໝສາມັນເທື່ອ 6 ຂອງສະພາແຫ່ງຊາດ ຊຸດທີ VIII ກໍ່ເວົ້າວ່າ: “ໄດ້ກວດກາເຫັນ ຂະແໜງການ ແລະ ອົງການປົກຄອງທ້ອງຖິ່ນຈຳນວນໜຶ່ງ ຍັງມີການລະເມີດກົດໝາຍ ໂດຍສະເພາະ ແມ່ນກົດໝາຍອາຍາ, ກົດໝາຍປ່າໄມ້, ກົດໝາຍທີ່ດິນ ແລະ ກົດໝາຍອື່ນ ທີ່ກ່ຽວຂ້ອງ, ແລະ ຍັງກວດເຫັນ ພະນັກງານ ຍັງມີປະກົດການຍໍ້ທໍ້ ໂດຍສະເພາະ ແມ່ນການສໍ້ລາດບັງຫຼວງ, ການຮັບສິນບົນ, ສວຍໃຊ້ໜ້າທີ່ເພື່ອຜົນປະໂຫຍດສ່ວນຕົວ ແລະອື່ນໆ” ແຕ່ຍັງບໍ່ທັນເຫັນອົງການໄອຍະການລາຍງານລະອຽດວ່າໄດ້ສັ່ງຟ້ອງ ແນວໃດແລ້ວ, ສັ່ງຟ້ອງຈັກຄົນແລ້ວ, ຕົວຢ່າງຄືຫົວໜ້າອົງການໄອຍະການປະຊາຊົນ ແຂວງຈຳປາສັກ ກໍໄດ້ເວົ້າຢູ່ວ່າກວດກາ, ແຕ່ຢາກຖາມວ່າ ໄດ້ສັ່ງຟ້ອງຂຶ້ນສານແລ້ວຫຼືບໍ? ແລະ ສານໄດ້ຕັດສິນຄືແນວໃດ ໃນຂໍ້ຫາທຳລາຍຊັບພະຍາກອນປ່າໄມ້ ທີ່ເປັນຊັບສົມບັດຂອງຊາດຂອງພວກເຮົາ. ສະນັ້ນ, ຈິ່ງເຫັນວ່າ ຜ່ານມາ ພາລະບົດບາດຂອງອົງການໄອຍະການພວກເຮົາ ຍັງບໍ່ທັນໄດ້ຮັບການປະຕິບັດຢ່າງແຂງແຮງເທື່ອ. ເຊິ່ງວ່າ ພັກ-ລັດ ກໍ່ຄືປະຊາຊົນມອບໃຫ້ ອົງການໄອຍະການ ເປັນອົງການຕິດຕາມກວດກາ ການປະຕິບັດກົດໝາຍ. ອີກບັນຫາໜຶ່ງ ແມ່ນການຕິດຕາມກວດກາ ຂອງອົງການໄອຍະການຕໍ່ ອົງການສືບສວນ-ສອບສວນ: ອົງການສືບສວນ-ສອບສວນ, ບໍ່ສະເພາະ ແຕ່ເຈົ້າໜ້າທີ່ຕໍາຫຼວດເທົ່ານັ້ນ ຍັງມີຢູ່ຂະແໜງປ່າໄມ້, ຂະແໜງພາສີ, ເຖິງວ່າ ໄດ້ມີຄວາມພະຍາຍາມແລ້ວ ແຕ່ຍັງເຮັດໄດ້ໜ້ອຍ ແລະ ຖ້າເອົາບາງມາດຕາກົດໝາຍມາເຍືອງແລ້ວ, ເຫັນວ່າຍັງມີການລະເມີດ , ເປັນຕົ້ນແມ່ນການຕິດຕາມການເກັບໂຮມຫຼັກຖານຢູ່ສະຖານທີ່ເກີດເຫດ, ການຕິດຕາມກວດກາການອອກ ແລະ ປະຕິບັດມາດຕະການສະກັດກັ້ນຂອງເຈົ້າໜ້າທີສືບສວນ-ສອບສວນ ເຊິ່ງເຮັດໃຫ້ຂໍ້ມູນຫຼັກຖານຈຳນວນໜຶ່ງບໍ່ຮັດກຸມ ແລະ ຍັງມີການລະເມີດກົດ    ໝາຍ. ສະນັ້ນ, ຕໍ່ກັບບັນຫາດັ່ງກ່າວນີ້  ພວກເຮົາ ຕ້ອງໄດ້ຄົ້ນຄືນເບິ່ງວ່າພວກເຮົາ ໄດ້ເຮັດເຖິງຖອງແລ້ວບໍ? ໄດ້ເປັນຜູ້ຕາງໜ້າພັກ, ຕາງໜ້າລັດ ແລະ ຕາງໜ້າປະຊາຊົນ ເພື່ອປົກປ້ອງສິດຜົນປະໂຫຍດຂອງລັດ, ຂອງລວມໝູ່ ແລະ ຂອງປະຊາຊົນ ແລ້ວຫຼືບໍ?.  ເຖິງເວລາແລ້ວທີ່ ພວກເຮົາຕ້ອງກ້າເບິ່ງຄວາມເປັນຈິງ ກ່ຽວກັບຈຸດອ່ອນ ແລະ ຂໍ້ຄົງຄ້າງ ຂອງໂຕ ມີບາງດ້ານ ກະໂຕພະນັກງານໄອຍະການເອງຍັງ ລະເມີດ 6 ຫຼັກການ ໃນການປະຕິບັດໜ້າວຽກງານຂອງຕົວເອງ, ເປັນຕົ້ນແມ່ນຫຼັກການທີ 6 ແມ່ນຮັບປະກັນໃຫ້ຜູ້ກະທຳຜິດ ໄດ້ຮັບການລົງໂທດຕາມກົດໝາຍ ແລະ ຜູ້ບໍ່ໄດ້ກະທຳຜິດ ບໍ່ຖືກລົງໂທດ. ການລະເມີດຫຼັກການດັ່ງນີ້ ຍັງມີຫຼາຍຢູ່. ຖ້າພວກເຮົາຍັງບໍ່ແກ້ໄຂຈຸດອ່ອນ ກໍ່ໝາຍຄວາມວ່າ ພວກເຮົາຍິ່ງສ້າງຄວາມເສື່ອມເສຍໃຫ້ແກ່ ບົດບາດການນຳພາຂອງພັກ, ເຮັດໃຫ້ປະຊາຊົນ ຂາດຄວາມເຊື່ອໝັ້ນຕໍ່ອົງການໄອຍະການ.

ບັນຫາທີ່ສອງ:  ຄຸນທາດການເມືອງ, ສິນທຳປະຕິວັດ, ຈັນຍາບັນ, ຈັນຍາທຳ ຂອງພະນັກງານໄອຍະການເຮົາຈຳນວນໜຶ່ງ ຍັງບໍ່ທັນສູງ, ຍັງສວຍໃຊ້ໜ້າທີ່ໄປທາງບໍ່ຖືກຕ້ອງ, ຍັງມີການລະເມີດສິດທິຂອງປະຊາຊົນ, ການແກ້ໄຂຄະດີຈຳນວນໜຶ່ງ ຍັງບໍ່ທັນເປັນທຳ ເພາະຍັງຕິດພັນກັບສິດຜົນປະໂຫຍດແບບບໍ່ຊອບທຳ ເຊິ່ງພາໃຫ້ມີສຽງຈົ່ມວ່າຈາກປະຊາຊົນຈຳນວນບໍ່ໜ້ອຍ ຕໍ່ກັບການປະຕິບັດໜ້າທີຂອງພະນັກງານໄອຍະການປະຊາຊົນຂອງພວກເຮົາ. ສາເຫດຕົ້ນຕໍແມ່ນຫຍັງ? ຖ້າຈະເວົ້າແລ້ວ ກໍແມ່ນຄຸນທາດການເມືອງຂອງພະນັກງານ ເສື່ອມຖອຍ, ບໍ່ຢືນຢູ່ຈັນຍາບັນ, ຈັນຍາທຳ ຂອງພະນັກງານໄອຍະການ ເຊິ່ງເວລາໃດກໍຕ້ອງໄດ້ປົກປ້ອງຄວາມເປັນທຳ ຕາມກົດໝາຍໃຫ້ແກ່ປະຊາຊົນ. ນອກຈາກນີ້ ທີ່ຈິງມັນແມ່ນຈຸດອ່ອນລວມ, ບໍ່ວ່າຢູ່ອົງການໄອຍະການ ກໍ່ຄືຂົງເຂດອື່ນ: ແມ່ນການປະຕິບັດຫຼັກການຂອງພັກ ໃນການຕຳນິສົ່ງຂ່າວຊ່ວຍເຫຼືອເຊິ່ງກັນ ແລະ ກັນ ຍັງບໍ່ທັນແຂງແຮງ, ຍັງບໍທັນໄດ້ເນື້ອໃນ, ອັນນີ້ແມ່ນຖືວ່າຂັດກັບທັດສະນະຂອງພັກຂອງພວກເຮົາ: ຫຼັກການໃນການປັບປຸງຂະຫຍາຍພັກຂອງພວກເຮົາ; ສະນັ້ນ, ຈິ່ງເກີດມີບັນຫາຢູ່ບ່ອນວ່າ ການປະພຶດຂອງພະນັກງານຈຳນວນໜຶ່ງຍັງບໍ່ທັນສົມຄູ່ກັບໜ້າທີ່ຕຳແໜ່ງທີ່ໄດ້ຮັບ, ການແກ້ໄຂຄະດີຈຳນວນໜຶ່ງ ຍັງບໍ່ທັນເປັນທຳ.  ໄລຍະຜ່ານມາ  ອົງການໄອຍະການກໍໄດ້ເອົາໃຈໃສ່ ບຳລຸງສ້າງພະນັກງານຂອງຕົນເອງດ້ວຍຫຼາຍຮູບການ, ແຕ່ເມື່ອທຽບກັບຄວາມຮຽກຮ້ອງຕ້ອງການໃນການຄຸ້ມຄອງສັງຄົມດ້ວຍກົດໝາຍ, ພິເສດຢູ່ໃນນີ້ ແມ່ນຕ້ານ ແລະ ສະກັດກັ້ນອາຊະຍາກຳ ແລະ ປະກົດການຫຍໍ້ທໍ້ໃນສັງຄົມ, ການລະເມີດລະບຽບກົດໝາຍ, ເປັນຕົ້ນ ແມ່ນການຄ້າຂາຍຢາເສບຕິດ, ກໍເຫັນວ່າຄຸນທາດການເມືອງ ແລະ ຄວາມຮູ້ຄວາມສາມາດຂອງພະນັກງານໄອຍະການຂອງພວກເຮົາ ແມ່ນຍັງຈຳກັດ. ແຕ່ຈະແກ້ໄຂບັນຫາເຫຼົ່ານີ້ໄດ້ ມັນຂື້ນຢູ່ທີ່ຄວາມສາມາດ ແລະ ຄຸນທາດການເມືອງຂອງພະນັກງານໄອຍະການ. ຖ້າພວກເຮົາຍັງຈົ່ງຈຽມກັນ ຈະເຮັດໃຫ້ສະມາຊິກພັກ ແລະ ພະນັກງານຈຳນວນໜຶ່ງ ນັບມື້ນັບບືນເລີກເຂົ້າສູ່ຄວາມຜິດ ແລະ ສຸດທ້າຍ ພັກຂອງພວກເຮົາກໍເສຍພະນັກງານໄປ. ຜ່ານມານີ້ ພວກເຮົາເຫັນວ່າຍ້ອນພະຍາດຈົ່ງຈຽມນີ້ລະ ເຮັດໃຫ້ການຈັດຕັ້ງຢູ່ບາງບ່ອນ ມີບັນຫາ; ແລະ ອົງການໄອຍະການຂອງພວກເຮົານີ້ກໍເຊັ່ນດຽວກັນ, ສະນັ້ນ ພວກເຮົາ ຄວນລົງເລິກເ ກ່ຽວກັບການຕຳນິກໍ່ສ້າງເຊິງກັນ ແລະ ກັນ: ການຕຳນິ ກໍບໍ່ແມ່ນວ່າເວົ້າຈົນໝູ່ຟັງບໍ່ໄດ້, ແຕ່ຕ້ອງຊີ້ແຈງອະທິບາຍດ້ວຍເຫດດ້ວຍຜົນວ່າ ການລະເມີດກົດໝາຍຂອງຜູ້ກ່ຽວນັ້ນ ມັນແຕະຕ້ອງເຖິງຜົນປະໂຫຍດຂອງປະເທດຊາດ, ຂອງລວມໝູ່, ຂອງປະຊາຊົນ; ຜູ້ທີ່ຖືກຕໍານິຕ້ອງເຂົ້າໃຈວ່າ ອັນນັ້ນແມ່ນໝູ່ຊ່ວຍແທ້ໆ. ບັນຫານີ້ ພວກເຮົາ ໄດ້ແກ້ໄຂ ແລະ ຕ້ອງໄດ້ບຸກທະລຸໃຫ້ໄດ້, ນັ້ນກໍຄື: ຕ້ອງຍົກສູງຄວາມຮັບຜິດຊອບ ໃນການປະຕິບັດໜ້າທີ່ການເມືອງຂອງຕົນ ແລະ ຢູ່ໃນ ມະຕິ 7 ຂອງກອງປະຊຸມຄະນະບໍລິຫານງານສູນກາງພັກ ກໍໄດ້ກຳນົດແຈ້ງກ່ຽວກັບ ການປັບປຸງວຽກງານຮາກຖານ-ການເມືອງ ໃນລະບອບປະຊາທິປະໄຕ, ໃນນັ້ນ ອົງການໄອຍະການ ກໍຕ້ອງໄດ້ເພີ່ມທະວີຄວາມຮັບຜິດຊອບໃນການປະຕິບັດໜ້າທີ່ຂອງຕົນໃຫ້ສູງຂຶ້ນ.

ບັນຫາທີ່ສາມ:  ແມ່ນເຫັນວ່າ ກົນໄກການປະສານສົມທົບ ລະຫວ່າງອົງການ ໄອຍະການແຕ່ລະຂັ້ນ, ຜ່ານມາກໍດີແລ້ວ. ແຕ່ກໍຍັງເຮັດບໍ່ທັນດີເທົ່າທີ່ຄວນ.   ການຊີ້ນຳທາງດ້ານວິຊາສະເພາະ ເຫັນວ່າຍັງບໍ່ທັນເລິກເຊິ່ງ, ບໍ່ທັນທົ່ວເຖິງ, ບາງເຂດຍັງບໍ່ທັນໄປຮອດ, ບາງບ່ອນສະດວກ ກໍໄປຮອດ ແຕ່ບ່າງບ່ອນຫຍຸ້ງຍາກ ກໍຍັງບໍ່ທັນໄປຮອດ. ດັ່ງນັ້ນ, ຈິ່ງເຮັດໃຫ້ການດຳເນີນຄະດີຢູ່ຂັ້ນລຸ່ມ ໄດ້ແກ່ຍືດແກ່ຍາວ ຈົນມາຮອດຂັ້ນສູງພີ້; ຍ້ອນກົນໄກການປະສານງານ ການຂໍທິດຊີ້ນຳ ໃນການແກ້ໄຂບັນຫາຕ່າງໆ ຍັງບໍ່ທັນຄ່ອງຕົວ, ຍັງບໍ່ທັນໂລ່ງລ່ຽນ. ຖ້າພວກເຮົາ ມີກົນໄກປະສານງານທີ່ໂລ່ງລ່ຽນ: ມີການປຶກສາຫາລື, ມີການຂໍທິດຊີ້ນຳ ຢູ່ພາຍໃນອົງການໄອຍະການ ແຕ່ລະຂັ້ນນຳກັນ ຫຼືຢູ່ຂັ້ນດຽວກັນ ກໍມີການຂໍທິດຊີ້ນຳຈາກຄະນະພັກ-ຄະນະນໍາ, ກໍຈະເຮັດໃຫ້ການແກ້ໄຂຄະດີມີຄວາມຖືກຕ້ອງ ແລະ ຍຸຕິທຳຫຼາຍຂື້ນ ແລະບໍ່ຊັກຊ້າ. 

